
Noyabrın 8-də Bakının Azad-
lıq meydanında Vətən müha-
ribəsində Qələbənin beşinci il-
dönümünə həsr olunmuş Hərbi 
parad keçirilib. 
Azərbaycan Respublikasının 
Prezidenti İlham Əliyev, bi-
rinci xanım Mehriban Əliyeva, 
Türkiyə Respublikasının Pre-
zidenti Rəcəb Tayyib Ərdo-
ğan, Pakistan İslam Respubli-
kasının Baş naziri Məhəmməd 
Şahbaz Şərif paradda iştirak 
ediblər. Dövlətimizin başçısı 
paradda çıxış edib.
O, qonaqları və bütün Azər-
baycan xalqını şanlı Zəfə-
rimizin beşinci ildönümü 
münasibətilə ürəkdən təbrik 
edib, deyib:
- Bu gün bizim paradda Əziz 
qardaşım, Türkiyə Cümhuriy-
yətinin cümhurbaşqanı hör-
mətli Rəcəb Tayyib Ərdoğan 
iştirak edir. Əziz qardaşım 
İkinci Qarabağ müharibəsi-
nin ilk saatlarından başlaya-
raq Azərbaycana, Azərbaycan 
xalqına, Azərbaycan Ordu-
suna öz dəstəyini göstərirdi. 
Onun verdiyi siyasi və mənəvi 
dəstək bizə əlavə güc verirdi, 
bizi ruhlandırırdı. Qardaş Tür-
kiyə xalqı hörmətli Prezident 
Ərdoğanın liderliyi ilə Azər-
baycana müntəzəm olaraq 
dəstək göstərmişdir. Mühari-
bə zamanı onun “Azərbaycan 
tək deyil, Türkiyə Azərbayca-
nın yanındadır!” deməsi bü-
tün dünyaya çox ciddi mesaj 
idi. Azərbaycan xalqı bu qar-
daş dəstəyini heç vaxt unut-
mayacaq.
Müharibədən və şanlı Zəfəri-
mizdən bir il sonra tarixi Şuşa 
şəhərində Türkiyə və Azər-
baycan prezidentləri Şuşa Bə-
yannaməsini imzalayaraq bi-
zim əlaqələrimizi ən yüksək 
zirvəyə - müttəfiqlik səviyyə-
sinə qaldırmışlar. Bu gün bi-
zim Hərbi paradda Türkiyə 
hərbçilərinin iştirakı birliyimi-
zin növbəti təzahürüdür.
Beş il bundan əvvəl Zəfər pa-
radında da əziz qardaşım Rə-
cəb Tayyib Ərdoğan bizimlə 
bərabər idi. Bu gün isə bizimlə 
bərabər digər əziz qardaşım 
iştirak edir. Qardaş Pakistanın 
Baş naziri Məhəmməd Şahbaz 
Şərif bizim qonağımızdır. Pa-
kistan dövləti və xalqı 44 gün-

lük Vətən müharibəsi zamanı 
Azərbaycana dəstək və həm-
rəylik göstərmişdir. Bu gün 
ilk dəfə olaraq Azadlıq mey-
danında Pakistan hərbçiləri də 
bizimlə bərabər iştirak edirlər. 
Bu, üç ölkənin - Azərbaycan, 
Türkiyə, Pakistan xalqlarının, 
ordularının birliyinin təzahü-
rüdür.
Dost ölkələrdən gəlmiş bütün 
qonaqları salamlayıram və on-
ların bu gün bizimlə bərabər 
olmaları bir daha birliyimi-
zi, həmrəyliyimizi, qarşılıqlı 
dəstəyi əyani şəkildə göstərir. 
1990-cı illərin əvvəllərində Er-
mənistanın Azərbaycana qar-
şı apardığı işğalçılıq siyasəti 
nəticəsində torpaqlarımızın 
təxminən 20 faizi işğal altına 
düşmüşdü. Bir milyon Azər-
baycan vətəndaşı qaçqın, köç
kün vəziyyətinə salınmışdır. 
Xalqımıza qarşı hərbi cina
yətlər törədilmişdir. Xocalı 
soyqırımı törədilmişdir, etnik 
təmizləmə siyasəti aparılırdı. 
Bu, bizim iradəmizi sındırma-
dı. Azərbaycan heç vaxt işğalla 
barışmaq fikrində deyildi. Biz 
sülh danışıqlarını apararkən, 
eyni zamanda, bəyan edirdik 
ki, əgər bu danışıqlar nəticə 
verməsə, Azərbaycan istənilən 
yollarla, o cümlədən hərbi yol-
la öz tarixi, əzəli torpaqlarını 
azad edəcək.
Uzun müddət davam edən da-
nışıqların nəticəsi sıfır olmuş-
dur. Onun da əsas səbəbi o idi 
ki, Ermənistan öz xoşu ilə bir 
qarış torpağı azad etmək fik-
rində deyildi. Ermənistanın 
arxasında duran bəzi dövlət-
lər isə onlara siyasi, iqtisadi 
və hərbi dəstək göstərərək 
onlarla həmrəy idi. Onların 
fikri əzəli Qarabağ torpağı-
mızı Azərbaycandan qoparıb 
Ermənistana birləşdirmək idi. 
Bizim isə siyasətimiz ərazi bü-
tövlüyümüzü, suverenliyimi-
zi tam bərpa etməkdən ibarət 
idi. Hələ 2003-cü ildə ilk dəfə 
Azərbaycan Prezidenti və-
zifəsinə seçiləndə mən bəyan 
etmişdim ki, nəyin bahasına 
olursa-olsun biz öz doğma tor-
paqlarımızı azad edəcəyik. Biz 
güc toplayırdıq və aydan-aya, 
ildən-ilə gücümüz artırdı. Biz 
beynəlxalq arenada öz səsimi-
zi ucalda bildik. Bütün apa-

rıcı beynəlxalq təşkilatlarda 
ölkəmizin münaqişə ilə bağlı 
mövqeyi üstünlük təşkil edir-
di. Bir çox qərar və qətnamələr 
bizim Zəfərimizin hüquqi və 
siyasi əsasını təşkil edirdi. Biz 
güclü iqtisadiyyat qurmuş-
duq. Əgər bunu etməsəydik, 
bizim maliyyə imkanlarımız 
çox məhdud idi. Biz iqtisadi 
müstəqillik qazanmışdıq və bu 
gün Azərbaycan iqtisadi cəhət-
dən heç bir ölkədən asılı deyil. 
Bu, bizə daha böyük siyasi güc 
verirdi. Biz müstəqil siyasət 
aparan ölkə idik. Bu amillər 
digər amillərlə bərabər bizi 
şanlı Zəfərə yaxınlaşdırırdı.
Azərbaycanda ictimai-siyasi 
sabitlik tam bərqərar olmuş-
dur. Vətəndaş həmrəyliyi, 
vətəndaş birliyi, xalq-iqtidar 
birliyi əsas amillərdən biridir. 
Biz gənc nəsli vətənpərvərlik 
ruhunda, Vətənə sevgi ruhun-
da tərbiyə etmişik və bizim 
gənclərimiz 44 gün ərzində 
öz sinələrini qabağa verərək, 
güllə altına gedərək tarixi tor
paqlarımızı işğalçılardan azad 
etdilər. Vətənpərvərlik, mənə-
vi keyfiyyətlərimiz şanlı Zəfə-
rimizin əsas amillərindən biri-
dir.
Biz enerji və nəqliyyat la-
yihələrini uğurla həyata ke-
çirərək bir çox ölkələr, böyük 
coğrafiya üçün əvəzolunmaz 
ölkəyə çevrildik. Bütün bu 
amillərlə bərabər, ordu quru-
culuğu hər zaman prioritet 
məsələ olaraq qalırdı. Biz güc-
lü ordu, güclü Silahlı Qüvvələr 
yaratmışıq. Ordumuzun dö-
yüş qabiliyyətini artırmışıq, 
ordumuzu ən müasir silahlar-
la, texnika ilə təchiz etmişik. 
Bütün bu və digər amillər bi-
zim Qələbəmizi, şanlı Zəfəri-
mizi şərtləndirmişdir.
Ermənistan isə düzgün nəticə 
çıxara bilməmişdir və İkinci 
Qarabağ müharibəsi ərəfəsin-
də daha da azğınlaşmışdı, bizə 
qarşı yeni ərazi iddiaları ilə 
çıxış etməyə başlamışdı. Onlar 
bizi yeni müharibə ilə hədələ-
yirdilər. Hətta deyirdilər ki, on-
lar yeni torpaqlar uğrunda yeni 
müharibə aparacaqlar və Azər-
baycanı tam işğal edəcəklər. 
Deyirdilər ki, onların tankları 
Bakı küçələrində olacaq. Deyir-
dilər ki, onlar Bakıda çay içə-

cəklər. Əslində, onların bu ar-
zuları həyata keçdi. Onları biz 
gerçəkləşdirdik. Onların tank-
ları bu gün Hərbi Qənimətlər 
Parkında nümayiş etdirilir. 
Erməni hərbi cinayətkarları 
bu gün Bakıda məhkəmə qarşı-
sında cavab verirlər və istintaq 
təcridxanasında Azərbaycan 
çayını içirlər.
44 gün ərzində bizim şanlı Si-
lahlı Qüvvələrimiz hər gün 
irəli gedirdi, bir gün bir addım 
geriyə atmamışdır. Böyük peşə-
karlıq, rəşadət, qəhrəmanlıq və 
fədakarlıq göstərmişdir. Allah 
bütün şəhidlərimizə rəhmət 
eləsin. Biz bütün dünyaya güc-
lü dövlət və müzəffər xalq kimi 
özümüzü göstərmişik. Bunu 
döyüş meydanında sübut et-
mişik. 44 gün ərzində döyüş 
meydanında 300-dən çox şəhər 
və kənd düşmənlərdən azad 
edildi. Biz düşməni qova-qova 
irəliyə gedirdik və azad edil-
miş hər şəhər və kənd, orada 

qaldırılan Azərbaycan Bayrağı 
bizim Ordumuzu, xalqımızı 
daha da ruhlandırırdı. Nəhayət 
noyabrın 8-də “alınmaz qala” 
sayılan Şuşa şəhəri erməni iş-
ğalçılarından azad edilmişdir. 
Bizim şanlı Zəfər yürüşümüz 
27 sentyabrdan 8 noyabra qə-
dər uğurla davam edirdi. Biz 
dağlardan, çaylardan, dərələr-
dən keçərək, sıldırım qayalara 
dırmaşaraq şanlı Zəfərə doğru 
gedirdik. Şuşanın düz beş il 
bundan əvvəl azad edilməsi 
Ermənistan ordusunun belini 
qırdı və ondan sonra onlar təs-
lim oldular. Ondan bir gün son-
ra - noyabrın 9-dan 10-na keçən 
gecə Ermənistan rəsmən təslim 
olaraq kapitulyasiya aktına imza 
atdı. Beləliklə, ərazi bütövlüyü-
müzü, tarixi ədaləti, beynəlxalq 
hüququ və milli ləyaqətimizi biz 
özümüz bərpa etdik.
Bu gün isə Qarabağ və Şərqi 
Zəngəzur dirçəlir. Bu gün “Bö-
yük Qayıdış” Proqramı icra 

edilir. Məktəblər, xəstəxanalar, 
sənaye müəssisələri, elektrik 
stansiyaları, su anbarları, evlər 
tikilir. Artıq 60 mindən çox in-
san azad edilmiş torpaqlarda 
yaşayır, çalışır və təhsil alır. 
Bütün bu tarixi nailiyyətlərlə 
bağlı bir daha əziz xalqımı təb-
rik edirəm. Biz bu beş ili qürur 
hissi ilə yaşamışıq. Əminəm 
ki, bundan sonra Azərbaycan 
xalqı qəhrəman, müzəffər xalq 
kimi, Azərbaycan dövləti qalib 
dövlət kimi əbədi yaşayacaq-
dır. Biz - bu torpaqların sahib-
ləri Qarabağa, Şərqi Zəngəzu-
ra qayıtmışıq və bundan sonra 
bu torpaqlarda əbədi yaşaya-
cağıq. Azərbaycan Bayrağı bu 
torpaqlarda əbədi dalğalana-
caqdır.
Mən bütün Azərbaycan xalqını 
şanlı Zəfərimiz münasibətilə 
bir daha ürəkdən təbrik edirəm, 
Azərbaycan xalqına cansağlı-
ğı, yeni uğurlar arzulayıram. 
Qarabağ Azərbaycandır!

- Əziz Qardaşım, Prezident cə-
nab İlham Əliyev.
Pakistanın Baş naziri cənab 
Şahbaz Şərif.
Azərbaycan Silahlı Qüvvələri-
nin qəhrəman şəxsi heyəti.
Azərbaycanlı qardaşlarım.
Sizləri ən səmimi hisslərimlə, 
hörmət və sevgi ilə salamlayı-
ram.
Zəfər Günümüzün beşinci il-
dönümündə sizinlə bərabər ol-
maqdan böyük xoşbəxtlik du-
yuram. İlham Əliyev qardaşıma 
zərif dəvətinə görə təşəkkürlə-
rimi bildirirəm. Sizlərə Türkiyə-
dəki qardaşlarınızın salamlarını 
gətirdim. Sizlərə 86 milyonun 
ən səmimi sevgilərini gətirdim.
Bu qürur günümüzdə inanıram 
ki, hazırda Türk Dövlətləri Təş-
kilatındakı qardaşlarımız da 
bizimlə eyni coşqunu yaşayır. 
Zəfərimiz mübarək olsun! Allah 
Azərbaycanı və Türk dünyasını 
neçə belə Zəfərlərə qovuşdur-
sun! Azərbaycanın sevincini bö-
lüşən Pakistanın Baş naziri Şah-
baz qardaşım başda olmaqla bu 
gün aramızda olan dost ölkələr-
dən bütün təmsilçilərə təşəkkür 
edirəm.
Qardaşlarım, bu gün hamımız 
birlikdə otuzillik işğala son qo-
yan möhtəşəm və misilsiz bir 
Zəfərin beşinci ildönümünü 
qeyd edirik. Vətən müharibə-
sində həlak olan bütün şəhidlə-
rimizi - Azərbaycanın igid öv-
ladlarını bir daha rəhmətlə yad 
edirəm. Rəbbim şəhidlərimizin 
ruhlarını şad, məkanlarını, in-
şallah, cənnət etsin.
Azərbaycan ədəbiyyatının gör
kəmli nümayəndələrindən olan 
Məmməd Araz Azərbaycan tür-
künün Vətən eşqini belə təsvir 
edirdi:
Bu gün gərək

Hər anımız Vətən! – desin!
Qılıncımız, qalxanımız

Vətən! – desin
Ölənlərin əvəzinə

Qalanımız Vətən! – desin.
Vətən! – desin

Qəlbimizin hər duyğusu,
hər vurğusu

Vətən! – desin.
Fərqi yoxdur, harda olaq,

Zamanımız, məkanımız
Vətən! – desin.
Ürəkləri hər dəfə Vətən deyə 
döyünən qəhrəman qaziləri-
mizə minnətdarlıq hisslərimi 
ifadə edir, “Uca Allah onlardan 
razı olsun!” deyirəm. Həyatla-
rı bahasına apardıqları qəhrə-
manlıq mübarizəsi ilə otuzillik 
işğala son qoyan Azərbaycan Si-
lahlı Qüvvələrinin bütün şəxsi 
heyətini bir daha təbrik edirəm. 
Həmçinin bu böyük Zəfərin 
memarı və lideri olan İlham Əli-
yev qardaşımı səmimi-qəlbdən 
təbrik edir, uğurlarının daimi 
olmasını diləyirəm.
İstəyirəm biləsiniz ki, Qaraba-
ğın azadlığa qovuşması təkcə 
Azərbaycan üçün deyil, Türk 
dünyası üçün də böyük bir qü-
rur mənbəyidir. Azərbaycan 
Ordusunun Qarabağ torpağın-
da atdığı hər addım, istiqlal və 
şərəf uğrunda tökülən hər dam-
la qan Türk dünyasının tarixin-
də şərəf nişanəsi olaraq ortaq 
tariximizə qızıl hərflərlə yazıl-
mışdır.
Bu gün burada Azərbaycan 

əsgəri Türkiyədən gələn əs-
gər qardaşları ilə çiyin-çiyinə, 
yan-yanadırlar. Əsgərlərimizə 
baxdıqca “Bir millət, iki dövlət” 
şüarının nə demək olduğunu 
hamımız görə bilirik. Şəhidləri-
mizin bir-birinə qarışan qanla-
rının üzərində yüksələn Azad-
lıq Bayrağı Qarabağın dörd bir 
yanında şanla, şərəflə, qürurla 
dalğalanır.
Bilirsiniz ki, əslən qarabağlı 
olan böyük bir şairimizi 45 gün 
əvvəl haqq dünyasına yola sal-
dıq. Mərhum Yavuz Bülent Ba-
kiler Qarabağ həsrətini bu mis-
ralarla dilə gətirmişdi:
Torpağına bayraqlarla girə 

bilərəm,
Qara sevdalılar kimi həsrətəm 

Qarabağa.
Uğrunda ölə bilərəm.
Bir gün bitərsə hər şey 

Qarabağı görmədən.
İstəmərəm orkestr, böyük 

əklillər.
Allahım, ruhuma bir az 

sükun ver.
Üstümə oxunmuş bir 

ovuc müqəddəs
Qarabağ torpağından 

sərpilsə yetər.
İllərlə şairlər Qarabağ üçün həs-
rət dolu belə şeirlər yazmışlar. 
İlham qardaşımın qətiyyətli li-
derliyi ilə Azərbaycan Ordusu 
Qarabağı işğaldan azad edərək 
könüllərdəki 30 illik bu yanğını 
da söndürdü. Allaha şükürlər 
olsun, bu gün Laçından Şuşa-
ya, Zəngilandan Xankəndiyə, 
Xocalıdan Füzuliyə qədər Qa-
rabağın hər qarışında əmin-a-
manlıq, inkişaf, sülh, rifah və 
azadlıq var. İnşallah, bu sülh 
və təhlükəsizlik mühiti daha da 
güclənməkdə davam edəcək.
Əziz dostlarım, hörmətli qonaq-
lar, Qarabağ Zəfəri vicdanları 
qanadan böyük bir ədalətsizliyə 
son qoymaqla qalmadı. Eyni 
zamanda, bölgəmizdə yeni bir 
dövrün qapılarını açdı. Vətən 
müharibəsi Asiyada və Avropa-
dakı geosiyasi balansı da dəyiş-
di. Biz nə kin saxlayarıq, nə də 
keçmişdəki zülmlərin yenidən 
yaşanmasına izn verərik. Belə-
liklə, bu Zəfəri bir son olaraq 
deyil, Qafqazda davamlı sülhə 
gedən yolun məhək daşı ola-
raq görürük. Qafqazda sülhün 
bərqərar olmasının Asiyadan 
Avropaya qədər bütün bölgə-
nin rifahına xidmət edəcəyi qə-
naətindəyik. Bunu da burada 
xüsusilə vurğulamaq istəyirəm 
ki, biz davamlı sülh məsələsin-
də son dərəcə ümidvarıq, nik-
binik. İlham Əliyev qardaşımın 
davamlı sülhün bərqərar olması 
üçün göstərdiyi səmimi fəaliy-
yəti təqdir edirik. Ermənistanın 
Baş naziri cənab Paşinyanın da 
bu yolda atdığı cəsur addımları 
məmnunluqla izləyirik. İnşal-
lah, bu möhtəşəm Zəfər hər iki 
liderin konstruktiv mövqeyi ilə 
bölgədə əmin-amanlığı və sül-
hü bərqərar edəcək davamlı bir 
müqavilə ilə nəticələnəcək.
Türkiyə olaraq bu məsələdə 
üzərimizə nə düşürsə, inşallah, 
bunu etməkdə davam edəcəyik. 
Hazırkı nöqtədə Can Azərbay-
canın həm bölgəsində, həm də 
kənarda əldə etdiyi irəliləyiş-
lərdən böyük qürur duyuruq. 
Aramızdakı müstəsna əlaqələr 

konkret strateji layihələrlə hər 
gün daha da güclənir. Xatırla-
yırsınız, “Əsrin müqaviləsi”, 
“Azəri-Çıraq-Günəşli” başda 
olmaqla, Bakı-Tbilisi-Ceyhan 
xam neft boru kəməri, “Şahdə-
niz” və TANAP ilə taclandır-
dığımız əməkdaşlığımızı son 
olaraq İğdır-Naxçıvan təbii qaz 
boru kəmərinin istismara veril-
məsi ilə daha da möhkəmlən-
dirdik. İndi bu əməkdaşlığımı-
zı daha da inkişaf etdirmək və 
miqyasını genişləndirmək üçün 
səy göstəririk.
Qafqazda yaradılacaq yeni mar-
şrutların nəqliyyat və enerji tə-
darükü imkanlarının artırması-
nı gözləyirik. Xəzərdən keçən 
Şərq-Qərb Orta Dəhlizini bölgə-
dəki bütün qardaşlarımızın fay-
dasına xidmət edəcək şəkildə 
sərmayələrlə inkişaf etdirməli-
yik. Bilavasitə Bakı-Tbilisi-Qars 
dəmir yolu xəttini ən səmərə-
li şəkildə istifadə etmək üçün 
Azərbaycanla birlikdə irəliyə 
doğru daha çox addımlar ataca-
ğımıza inanıram.
Əziz qardaşlarım, Azərbaycan 
Qarabağ başda olmaqla bölgə-
nin bərpasında və yenidən qu-
rulması, xalqın təhlükəsiz şə-
kildə geri qayıtması, yox edilən 
mədəni və dini mirasın bərpası 
üçün böyük səylər göstərir. Qa-
rabağa İlham qardaşımla bir-
likdə, həmçinin Pakistanın Baş 
naziri Şahbaz Şərifin də bir qis-
mində iştirak etdiyi səfərlərimiz 
oldu. Zəfərdən sonra Qarabağın 
bütün ərazisində yaşanan inki-
şaf və investisiya səfərbərliyinə 
bilavasitə şahid oldum. Hava 
limanlarını, yolları, körpüləri, 
tunelləri, dəmir yollarını, evləri, 
yüksələn binaları, kənd təsər-
rüfatı və nəqliyyat layihələrini 
yerində gördüm. İlham qarda-
şımın liderliyi ilə Can Azərbay-
canın nələrə qadir olduğuna 
yaxından şahid oldum. Bir daha 
“Maşallah!”, “Bərəkallah!” de-
yirəm. Təbii ki, bizim gördüklə-
rimiz, sadəcə, bir başlanğıcdır. 
İnşallah, bunların davamı da 
gələcəkdir. Qarabağ möhtəşəm 
gözəlliyi ilə bölgənin yenidən 
parlayan ulduzu olacaq. Bu pro-
sesdə biz də Azərbaycana hər 
cür lazımi dəstəyi verəcəyik.
Can Azərbaycan ilə ikitərəf-
li əlaqələrimizlə yanaşı, Türk 
Dövlətləri Təşkilatı çərçivəsin-
dəki birlik və həmrəyliyimizi də 
davam etdiririk. Ailə məclisimi-
zin bütün üzvlərinin ən yüksək 
səviyyədə iştirakı ilə oktyabr 
ayında Qəbələdə 12-ci Zirvə 
Görüşümüzü keçirdik. Zirvə 
Görüşündə çağırışını etdiyim 
15 Dekabr – Dünya Türk Dili 
Günü qərarının da UNESCO 
nəzdində həyata keçməsindən 
məmnunluq duyuram. Təşkila-
ta sədrliyi dövründə Azərbay-
can ilə həmrəyliyimiz, inşallah, 
daha geniş vüsət qazanacaq. 
İndidən Can Azərbaycana fəa-
liyyətində uğurlar diləyirəm. 
Azərbaycanın sarsılmaz dəstəyi 
ilə Şimali Kipr Türk Respubli-
kasının Türk dünyası içərisin-
dəki mövqeyinin güclənməsini 
arzu edirəm.
“Rəbbim yar və yardımçınız ol-
sun!” deyirəm. Bu düşüncələrlə 
Vətən müharibəsində al qanları 
ilə torpağı sulayan əziz şəhid-
lərimizi rəhmətlə yad edir, qa-
zilərimizə təşəkkürlərimi bildi-
rirəm.
Eynilə, 1918-ci ildə Bakını iş-
ğaldan azad edən Qafqaz İslam 
Ordusunun bütün şəhidlərini, 
xüsusən şöhrəti ilə ün salmış 
şəhid Ənvər Paşanı və qardaşı 
Nuri Killigil Paşanı bir daha eh-
tiramla yad edirəm. Fürsətdən 
istifadə edərək 9 Noyabr – Döv-
lət Bayrağı Gününüzü də ürək-
dən təbrik edirəm. Hamınızı ən 
səmimi hisslərimlə salamlayı-
ram. Sağ olun, var olun, Allaha 
əmanət olun!

- Mənim əziz qardaşım, Prezi-
dent İlham Əliyev.
Mənim əziz qardaşım, Prezident 
Rəcəb Tayyib Ərdoğan.
Əziz qardaşım, Birləşmiş Ərəb 
Əmirliklərinin Şeyx həzrətləri Əl 
Məktum.
Azərbaycan Silahlı Qüvvələrinin 
qəhrəman şəxsi heyəti.
Azərbaycanlı qardaş və bacılar.
Hörmətli rəsmilər, xanımlar və 
cənablar.
Salaməleyküm, günortanız xeyir 
olsun.
Əziz qardaşım Prezident İlham 
Əliyevə belə bir sevinc dolu mü-
nasibətlə mənə etdiyi nəzakət-
li dəvətə, mənə və nümayəndə 
heyətimə göstərdiyi səmimi qo-
naqpərvərliyə görə təşəkkürü-
mü bildirirəm. Pakistan xalqının 
səmimi salamlarını azərbaycanlı 
qardaş və bacılarına çatdırıram. 
44 günlük Vətən müharibəsində 
əldə edilmiş şanlı Qələbənin be-
şinci ildönümünü qeyd edirik.
Xanımlar və cənablar, Pakistan, 
Azərbaycan və Türkiyə - ürəklə-
ri bir döyünən üç qardaş bu gün 
burada çiyin-çiyinə dayanaraq, 
belə möhtəşəm tədbiri birlikdə, 
hamılıqla qeyd edirlər.
Azərbaycanlı və türk qardaşların 
arxasınca marşla gedən müzəffər 
Silahlı Qüvvələrimizi görmək, 
əlhəmdülillah, hər il güclənən 
möhkəm dostluğumuzun gözəl 
rəmzi olan “JF-17 İldırım” qırı-
cı təyyarələrin gurultulu səsinə 
qərq olan səmanı seyr etmək nə 
dərəcədə fəxarət və duyğulandı-
ran mənzərədir.
Xanımlar və cənablar, bu il 
avqustun 14-də Hindistanla dör-
dgünlük mübarizədə tarixi zəfə-
rimizi – Maarka-e-Haqqı qeyd et-
mək məqsədilə sürəkli alqışlarla 
İslamabadda Pakistanın Silahlı 
Qüvvələri ilə birlikdə fərəh hissi 
ilə marş altında keçən Azərbay-
can və Türkiyənin hərbi kontin-
gentləri yadıma düşür. Bu gün 
ürəyim fəxarət hissi ilə dolur.
Xanımlar və cənablar, çünki mən 
böyük həvəslə və vətənpərvər-
lik eşqi ilə möhtəşəm hadisəni 
qeyd edən güclü Azərbaycan 
xalqını burada görürəm. Uşaq-
lıq xatirələrim göz önünə gəlir. 
O zaman, mərhum atam 1947-ci 
ildə Pakistanın yaranması ilə nə-
ticələnmiş ulu babalarımızın ta-
rixini mənə söylədi. Bu gün sizin 
təbəssümlü simanızı və sevinc 
dolu gözlərinizi gördükdə uşaq-
lığın o əziz xatirələri bir daha qəl-
bimdə canlanır.
Xanımlar və cənablar, azadlıq mü-
barizəmizdə işıq saçan mayakımız, 
milli şairimiz Allama Məhəmməd 
İqbal şeirində yazırdı:
“Birlik qarşısında dayanır nə qı-
lınc, nə strategiya!
İnamın alovu zəifləyəndə isə bu 
birliyin bütün telləri titrəyir!”.
Mən bu misraları indi ingilis di-
lində söyləyirəm. İqbal öz tarixi 
şeirində bu misraları bu cür yaz-
mışdır. Bu cür dəyərli misralar 
bizə xatırladır ki, azadlığı yalnız 
güclə qazanmırlar. Onu təmin 
edən qətiyyətli inam və bağlılıq-
dır, çünki onlar qəhrəman müca-
diləsinə həvəs verir.

Xanımlar və cənablar, beş il əv-
vəl Azərbaycanın cəsur oğulları 
əziz qardaşım Prezident İlham 
Əliyevin qətiyyətli və uzaqgörən 
rəhbərliyi ilə tarixi mübarizəyə 
qalxdılar. Bütün dünya təəccüb-
lə onun şahidi oldu ki, Azərbay-
canın cəsur Silahlı Qüvvələri öz 
ata-baba yurdlarının tacı olan 
Qarabağı azad etdi. Torpaqların 
azadlığı uğrunda bütün müba-
rizə dövründə Pakistan qardaş 
Azərbaycanın yanında bir qaya 
kimi dayandı. Bundan sonra da 
belə olacaq.
Hörmətli qonaqlar, Azərbayca-
nın Qarabağdakı Qələbəsi suve-
renlik və öz müqəddəratı uğrun-
da vuruşan bütün xalqlar üçün, 
o cümlədən Qəzzanın cəsur və 
güclü xalqı və Hindistanın qey-
ri-qanuni işğal etdiyi Cəmmu və 
Kəşmir xalqı üçün ədalətin möh-
təşəm təntənəsi, ümid yeri oldu.
Bu ilin mayında Hindistanla dör-
dgünlük mübarizə zamanı bütün 
dünya Azərbaycan ilə Türkiyənin 
böyük xalqlarının və qətiyyətli 
rəhbərlərinin Pakistanın yanında 
dayandığının şahidi oldu. Feld-
marşal Səyid Asim Munirin dina-
mik və qorxmaz rəhbərliyi ilə Pa-
kistanın olduqca peşəkar Silahlı 
Qüvvələri düşmənin burnunu 
ovdu, düşməni şoka və qorxuya 
salan sərrast və çox tutarlı hərbi 
zərbələr endirdi.
Hava Qüvvələri Marşalı Zahir 
Bəbir Sidhunun bacarıqlı koman-
danlığı altında Vətənin müdafiəsi 
üçün səmaya qalxan və hər za-
man ayıq-sayıq olan şahinlərimiz 
düşmənin çox müasir yeddi təy-
yarəsini ildırım sürəti ilə sıradan 
çıxartdılar.
Əslində, Pakistan azərbaycanlı və 
türkiyəli qardaşları kimi, sülhə 
çalışır, lakin heç kəsdə şübhə belə 
qoymur ki, kimsə qarşımıza çıx-
sın, suverenliyimizə hücum çək-
sin, yaxud ərazi bütövlüyümüzü 
şübhə altına alsın.
Xanımlar və cənablar, bu gün 
keçmişimizi xatırlamaqla bəra-
bər, gələcəyimizə də böyük ümid 
və arzularla baxırıq. Məcburi 
köçkün ailələrin Qarabağa, öz 
yurdlarına qayıdışını görmək çox 
ilhamlandırıcıdır. Əziz qardaşım 
cənab Prezident, bu, Sizin Azər-
baycan xalqının rifahı və tərəqqi-
sinə olan güclü şəxsi sadiqliyini-
zin böyük rəmzidir.
Qarabağın incisi Şuşada, Xankən-
didə, Füzulidə, Laçında və azad 
edilmiş Qarabağın bütün ərazilə-
rində yenidənqurmanın bu cür 
inanılmaz sürəti tam fenomenal 
xarakter daşıyır. Həmçinin inki-

şafın ən uğurlu modellərindən 
biri bu gün Türkiyədə görünür 
və onun memarı əziz qardaşım 
Prezident Rəcəb Tayyib Ərdo-
ğandan başqa kim ola bilər?! Bü-
tün qonaqlarla yanaşı, bu gözəl 
mərasimdə Türkiyəni müasir, 
aparıcı, strateji və iqtisadi gücə 
çevirən onun uzaqgörən rəhbə-
rinə böyük iftixarla baxdığımı 
qeyd etməliyəm.
Xanımlar və cənablar, əsl qələbə 
təkcə döyüş meydanında deyil, 
eləcə də sülh və anlaşma körpülə-
rinin salınmasındadır.
Əziz qardaşım Prezident İlham 
Əliyev, Azərbaycan ilə Ermənis-
tan arasında ləyaqət və qarşılıqlı 
hörmətə əsaslanan sülhə apa-
ran çətin yolda Azərbaycanı is-
tiqamətləndirərək, Sizin müdrik 
rəhbərliyiniz mənə böyük təəssü-
rat bağışlayır.
Qarabağda möhtəşəm hərbi 
Qələbəni qazandıqdan sonra, 
cənab Prezident, Siz indi də ba-
carıqlı diplomatiyanız sayəsində 
sülhü qazandınız. Burada mən 
həmin sülh üçün uğur gətirmiş 
nümunəvi rəhbərlik keyfiyyətlə-
rinə görə ABŞ Prezidenti Donald 
Trampa təşəkkürümü bildirmə-
liyəm. Məhz Prezident Trampın 
qətiyyətli və həlledici rəhbərliyi 
ilə Pakistanla Hindistan arasında 
atəşkəs əldə olundu, əsas müha-
ribəyə imkan verilmədi və mil-
yonlarla insanın həyatını xilas 
edərək Cənubi Asiyada sülh bər-
pa olundu.
Xanımlar və cənablar, sülhə olan 
ümumi qətiyyətimiz bu yaxınlar-
da Əfqanıstanla olan hadisələrdə 
sınaqdan keçdi. Mən əziz qarda-
şım Prezident Rəcəb Tayyib Ər-
doğana verdiyi böyük töhfəyə 
görə təşəkkürümü bildirmək istə-
yirəm. Bu, Qətər dövlətinin işti-
rakı ilə baş tutdu. Bu, həm çətin, 
həm də asan anlarda çiyin-çiyinə 
dayanan ölkələrimiz arasında 
güclü, sınaqdan keçmiş qardaşlıq 
əlaqələrinin əsl təzahürüdür.
Xanımlar və cənablar, bu gün 
Zəfəri qeyd etdiyimiz bir vaxtda, 
biz, həmçinin şəhidləri yad etmə-
liyik. Azərbaycan torpaqlarının 
azadlığı uğrunda mübarizə apar-
mış şəhidlərə Allah rəhmət elə-
sin. Onların cəsarəti, qüvvəsi və 
verdiyi qurbanlar xalqınızın ta-
rixində və yaddaşında qalan fəsli 
yazdı. Bu gün cəsur oğul və qız-
larımızın qanı və canı sayəsində 
azad olmuş zəngin Qarabağ tor-
paqlarında gözəl xarıbülbül yenə 
çiçək açır və sülh ümidi gətirir.
Qoy, Uca Allah tərəqqi və fira-
vanlıq dolu gələcəyə doğru qətiy-
yətlə addımlayan böyük xalqları-
mıza qüvvə versin.
Yaşasın Pakistan-Azərbaycan 
dostluğu!
Yaşasın Pakistan, Azərbaycan və 
Türkiyə dostluğu!
Sağ olun.
Dövlət başçılarının çıxışlarından 
sonra Hərbi parad başladı.
Hərbi parada müdafiə nazirinin 
birinci müavini – Azərbaycan 
Ordusunun Baş Qərargah rəisi, 
“Zəfər” və “Qarabağ” ordenli ge-
neral-polkovnik Kərim Vəliyev 
komandanlıq edib.

Noyabrın 11-də Azərbaycan 
Respublikasının Prezidenti İl-
ham Əliyev Türkiyə Respubli-
kasının Prezidenti Rəcəb Tay-
yib Ərdoğana zəng edib.
Dövlətimizin başçısı Türkiyə 
Hərbi Hava Qüvvələrinə məx-
sus hərbi yük təyyarəsinin 
Gürcüstan ərazisində qəzaya 
uğraması ilə əlaqədar Türkiyə 
Respublikasının Prezidentinə, 
həlak olmuş hərbçilərin ailələ-
rinə və yaxınlarına, qardaş 
Türkiyə xalqına dərin hüznlə 
başsağlığı verib.
Türkiyə Respublikasının Pre-
zidenti telefon zənginə və ifa-
də edilmiş başsağlığına görə 

Azərbaycan Respublikasının 
Prezidentinə təşəkkürünü bil-
dirib.
Telefon danışığı zamanı Azər-

baycanın və Türkiyənin aidiy-
yəti dövlət qurumlarının qəza 
ilə əlaqədar təmasda olduqları 
qeyd edilib.

Azərbaycan Respublikasının
 Auditorlar Palatası

12NOYABR
Azərbaycan Respublikasının 
Konstitusiya Günüdür

Xalqımızı 12 Noyabr - Konstitusiya Günü 
münasibətilə təbrik edir, suveren dövlətimizin 

güclənməsi və tərəqqisi yolunda 
uğurlar arzulayır.

Noyabrın 8-də Bakının Azadlıq meydanında Vətən müharibəsində Qələbə-
nin beşinci ildönümünə həsr olunmuş Hərbi parad keçirilib.
Azərbaycan Respublikasının Prezidenti İlham Əliyev, birinci xanım Meh-
riban Əliyeva, Türkiyə Respublikasının Prezidenti Rəcəb Tayyib Ərdoğan, 
Pakistan İslam Respublikasının Baş naziri Məhəmməd Şahbaz Şərif pa-
radda iştirak ediblər.
Dövlət başçılarının çıxışlarından sonra Hərbi parad başlayıb.
Hərbi parada müdafiə nazirinin birinci müavini – Azərbaycan Ordusunun 
Baş Qərargah rəisi, “Zəfər” və “Qarabağ” ordenli general-polkovnik Kə-
rim Vəliyev komandanlıq edib.

Azərbaycan Respublikasının Prezidenti İlham 
Əliyev noyabrın 12-də Çinin “China Datang 
Corporation Ltd.” şirkətinin Direktorlar Şura-
sının sədri Lü Cünün başçılıq etdiyi nümayən-
də heyətini qəbul edib.
Dövlətimizin başçısı “China Datang Corpora-
tion Ltd.” şirkətinin böyük nümayəndə heyəti-
nin Azərbaycana səfərinin əhəmiyyətinə toxu-
naraq, bunun əməkdaşlığın perspektivlərinin 
müzakirəsi üçün yaxşı imkan yaratdığını vur-
ğulayıb. Ölkəmizdə çox sayda Çin şirkətinin 
fəaliyyət göstərdiyini deyən Prezident İlham 
Əliyev Azərbaycanla Çin arasında vizasız ge-
diş-gəliş rejiminin tətbiqindən sonra Çindən 

ölkəmizə gələn turistlərin sayının artdığını 
qeyd edib.
Dövlətimizin başçısı bu il Çinə dövlət və iş-
güzar səfərlərini xatırlayıb, həmin səfərlərdən 
sonra strateji tərəfdaşlıq əlaqələrimizin daha 
da genişləndiyini vurğulayıb.
Qəbula görə minnətdarlığını bildirən Lü Cün 
Bakının inkişafının onlarda xoş təəssürat hissi 
yaratdığını deyib. Qonaq ölkəmizdə özlərinə 
qarşı dost münasibəti qeyd edib.
Söhbət zamanı Azərbaycan ilə “China Datang 
Corporation Ltd.” şirkəti arasında enerji keçidi, 
yaşıl enerji və yaşıl sənaye parkı layihələri ilə 
bağlı fikir mübadiləsi aparılıb.

“Bizim bölgələrimizdə əsas infrastruktur la-
yihələri demək olar ki, başa çatıb. Dövlət xətti 
ilə, dövlət investisiya proqramları xətti ilə son 
illər ərzində müsbətə doğru böyük dönüş tə-
min edilib”.
Bu sözləri Prezident İlham Əliyev Naxçıvanda 
Prezidentin yeni səlahiyyətli nümayəndəsini 

və bir sıra rayonların icra hakimiyyətlərinə tə-
yin olunan başçıları qəbul edərkən söyləyib.
Dövlətimizin başçısı deyib: “Bir neçə regional 
inkişaf proqramının icrası uğurla nəticələnib. 
Demək olar ki, əsas infrastruktur istiqaməti 
olan elektrik enerjisi ilə bütün bölgələrdə və-
ziyyət tam normallaşıb”.

“Bölgələrdə əlbəttə ki, məşğulluqla bağlı məsələlər 
əsas prioritetlərdən biridir”. Bunu Prezident İlham 
Əliyev Naxçıvanda Prezidentin yeni səlahiyyətli 
nümayəndəsini və bir sıra rayonların icra hakimiy-
yətlərinə təyin olunan başçıları qəbul edərkən bil-
dirib.

“Azərbaycanda bütövlükdə məşğulluqla bağlı son 
illər ərzində çox böyük islahatlar aparılıb, işsizli-
yin səviyyəsi aşağı düşüb. Ancaq o da həqiqətdir ki, 
bu gün hələ də bölgələrdən Bakıya, böyük şəhərlərə 
miqrasiya meyilləri mövcuddur. Bunun müxtəlif sə-
bəbləri var”, - deyə dövlətimizin başçısı əlavə edib.

“Son 5 il ərzində ümumi daxi-
li məhsulda (ÜDM) nominal 
ifadədə 36,7 milyard manat və 
ya 39,3 faiz, o cümlədən qey-
ri-neft ÜDM-də 36 milyard 
manat və ya 62,7 faiz artım 
müşahidə olunur”.
Bunu maliyyə nazirinin müa-
vini Himalay Məmişov noyab-
rın 12-də Milli Məclisin Gənc-
lər və idman, İctimai birliklər 
və dini qurumlar, Mədəniyyət 
komitələrinin birgə iclasında 
çıxışı zamanı deyib.
O bildirib ki, həmin müddət 
ərzində dövlət büdcəsinin gə-
lirlərində 12 milyard manat və 
ya 45,3 faiz, o cümlədən qey-

ri-neft gəlirlərində 7,2 milyard 
manat və ya 55,9 faiz, dövlət 
büdcəsinin xərclərində isə 14 
milyard manat və ya 51 faiz ar-
tıma nail olunub. Nazir müa-
vini vurğulayıb ki, qeyri-neft 
gəlirlərinin ortaillik artım 
tempi neft gəlirlərinin ortail-
lik artım tempini 7,8 faiz bəndi 
üstələyib.
“Bildirmək istərdim ki, növ-
bəti il üçün dövlət və icmal 
büdcələrin hesablanmasında 
makroiqtisadi proqnoz göstə-
riciləri, o cümlədən xam neftin 
1 barelinin ortaillik ixrac qiy-
məti 65 ABŞ dolları, ortaillik 
inflyasiya 4,8 faiz, manatın 

məzənnəsi 1,7 manat nəzərə 
alınıb, ümumi daxili məhsulun 
2,9 faizlik, qeyri-neft ümumi 
daxili məhsulun isə 5,0 faizlik 
real artımı əsas kimi götürü-
lüb”, - deyə H.Məmişov əlavə 
edib.

“Növbəti il üçün cari xərclərin 
əsas hissəsi (68,1 faiz) məhz sosi-
alyönlü xərclərin payına düşür. 
2026-cı ildə sosialyönlü xərclərə 
17,1 milyard manat və ya dövlət 
büdcəsi xərclərinin 41,1 faizi həc-
mində vəsait ayrılacaq. Bu, 2025-
ci illə müqayisədə 213,0 milyon 
manat və ya 1,3 faiz çoxdur”.
Bunu maliyyə nazirinin müa-
vini Himalay Məmişov noyab-
rın 12-də Milli Məclisin Gənc-
lər və idman, İctimai birliklər 
və dini qurumlar, Mədəniyyət 
komitələrinin birgə iclasında 
çıxışı zamanı deyib.

Nazir müavini qeyd edib ki, 
bu xərclərin 89,7 faizi və yaxud 
15,4 milyard manatı əməyin 
ödənişi və sosial təminat xərc-
lərinin payına düşməklə, son 5 
ildə (2022-2026-cı illər) 4,4 mil-
yard manat və ya 39,6 faiz ar-
tıb. O bildirib ki, sosial müda-
fiə və sosial təminat xərclərinə 
növbəti il üçün 4,9 milyard 
manat vəsait ayrılacaq. Bu, 
cari ilə nisbətən 121,0 milyon 
manat və ya 2,6 faiz, ötən ilə 
nisbətən 722,0 milyon manat 
və ya 17,4 faiz çoxdur. Həmin 
vəsaitin 3,2 milyard manatı və 

ya 65,3 faizi sosial ödənişlərin 
və digər sosial təminat xərclə-
rinin payına düşür.
H.Məmişov vurğulayıb ki, so-
sial müdafiə və təminat xərc-
lərinin 34,7 faizini və ya 1,7 
milyard manatını isə dövlət 
öhdəliklərinin maliyyə təmi-
natı üçün Dövlət Sosial Müda-
fiə Fonduna ayrılan vəsait təş-
kil edir. Nazir müavini qeyd 
edib ki, son beş ildə (2022-
2026-cı illər) sosial müdafiə və 
sosial təminat xərcləri mütləq 
ifadədə 1,4 milyard manat və 
ya 40,7 faiz artıb.

Türkiyənin şərqində Orta Dəh-
lizin mühüm halqasına çevrilə-
cək Qars-İğdır-Dilucu dəmir 
yolu layihəsinin (Naxçıvan 
Muxtar Respublikası ilə həm-
sərhəddir) fəal şəkildə həyata 
keçirilməsi davam etdirilir.
AZƏRTAC-ın müxbiri 223,6 
kilometrlik ikixətli dəmir yolu 
layihəsinin gedişatı ilə ta-
nış olmaq üçün Qars və İğdır 
əyalətlərinə səfər edib.
Hazırda layihə üçün bölgədə 
iki böyük tikinti sahəsi yara-
dılır: İğdır vilayətinin Suveren 
rayonunda və Qarsdakı Diqor-
da. Bundan başqa, daha dörd 
kiçik ölçüdə tikinti sahəsinin 
də işə salınması planlaşdırılır.

Yolun salınması üçün relslər 
Qars vilayətinə daşınır, bura-
da böyük texniki baza yaradı-
lıb. Qars ilə Naxçıvan arasın-
da çəkiləcək dəmir yollarının 
ümumi uzunluğu 1 milyon 
metrə çatacaq.
Yeni dəmir yolu marşrutun-
da ümumi uzunluğu 11,5 km 

olan beş tunel qazılacaq, 50 
metr hündürlüyündə bir neçə 
viaduk tikiləcək, eləcə də 20-
dən çox yerüstü keçid inşa 
ediləcək. Layihə üçün xüsusi 
olaraq beton zavodu işə sa-
lınacaq, xammal Türkiyənin 
özündən tədarük ediləcək.
Bütövlükdə, Qarsdan Naxçı-
van sərhədinə qədər yol bo-
yunca bir neçə dəmir yolu stan-
siyası açılacaq: Diqora, Tuzluc, 
İğdır, Aralık və Dilucu.
Türkiyə Maliyyə Nazirliyi 
bundan əvvəl bu vacib infrast-
ruktur layihəsinin həyata keçi-
rilməsi üçün 2,4 milyard avro 
xarici kreditin ayrılmasını ra-
zılaşdırıb.

“Büdcə siyasətində sosialyö-
nümlülük prinsipinin qorun-
masına, insan resurslarının, o 
cümlədən gənclərin inkişafı və 
ictimai təşəbbüslərin dəstək-

lənməsinə xüsusi diqqət göstə-
rilir. Məqsəd iqtisadi artımın 
hər bir vətəndaşın həyatına 
daha çox müsbət təsir göstər-
məsi, investisiyaların real sek-
torda yeni imkanlar yaratması 
və cəmiyyətin ümumi inkişafı-
na töhfə verməsidir”.
Bunu iqtisadiyyat nazirinin 
müavini Səməd Bəşirli noyab-
rın 12-də Gənclər və idman, İc-
timai birliklər və dini qurum-
lar, Mədəniyyət komitələrinin 
birgə iclasında çıxışı zamanı 
deyib.

Nazir müavini qeyd edib ki, 
bu baxımdan büdcə layihəsi 
önəmli iqtisadi sənəd hesab 
olunur. Büdcə zərfində iqtisa-
diyyatın inkişafı, neft gəlirlə-
rindən asılılığın azaldılması, 
özəl sektorun dəstəklənməsi, 
vergi yükünün optimallaşdı-
rılması və valyuta ehtiyatla-
rının qorunması istiqamətləri 
öz əksini tapıb. 2026-cı il üzrə 
proqnozlaşdırılan dövlət bü-
dcəsinin gəlirlərinin 57 faizi 
qeyri-neft-qaz sektorunun pa-
yına düşür.

«Bu ilin altı ayı ərzində 2024-cü 
ilin eyni dövrü ilə müqayisədə 
ölkəyə yatırılmış birbaşa xarici 
investisiyaların həcmi 8,2 faiz 
artıb, qeyri-neft-qaz sektoru 
üzrə isə 25,4 faiz artım qeydə 
alınıb». Bunu iqtisadiyyat na
zirinin müavini Səməd Bəşirli 
noyabrın 12-də Gənclər və 
idman, İctimai birliklər və di
ni qurumlar, Mədəniyyət ko
mitələrinin birgə iclasında 

çıxışı zamanı deyib. Nazir 
müavininin sözlərinə görə, 
ötən doqquz ayda əsas kapi
tala 13 milyard manat vəsait 
yönəldilib. Qeyri-neft-qaz sek
toru üzrə əsas kapitala yönəl
dilmiş investisiyaların real 
həcmi 7 faiz artıb. Eyni za
manda, özəl qeyri-neft-qaz in
vestisiyaları 10,8 faiz artaraq 
bu sektor üzrə ÜDM-in artım 
tempini 3,7 dəfə üstələyib.

Dünyanın konteyner daşımaları 
üzrə ən böyük gəmiçilik şirkəti 
olan “Mediterranean Shipping 
Company” (MSC) Qafqaz regio-
nunda - Azərbaycanda ilk ofisini 
açıb.
Artıq şirkətin Azərbaycan üzrə 
ölkə meneceri vəzifəsinə də təyi-
nat olub. Belə ki, bu vəzifənin ic-
rası Hüseyn Ramazanova həvalə 
olunub.

“Qafqaz regionunda əsas logistika 
iştirakçısı olaraq, MSC-nin 15 il-
dən artıq fəaliyyət göstərdiyi Azər-
baycanda ilk ofisimizi açmaqdan 
məmnunuq. Yeni ofis bu mühüm 
regionda mövqeyimizi gücləndir-
məyə, müştərilər, biznes tərəfdaşlar 
və yerli qurumlarla daha səmərə-
li əməkdaşlığa şərait yaratmağa 
kömək edəcək”, - deyə Hüseyn 
Ramazanov bildirib.



513-26 noyabr 2025-ci il
Respublikamızda iqtisadi inkişaf pro-
seslərinin sürətlənməsi, sahibkarlıq fəa-
liyyətinin genişlənməsi və bu prosesdə 
ümumi nəzarət mədəniyyətinin dəyiş-
məsi maliyyə nəzarəti ünsürlərinin kə-
miyyət və keyfiyyətcə fərqli formada 
təşəkkül tapması ilə müşahidə olunur. 
Ölkə başçısının iqtisadiyyatın yüksəli-
şinə xidmət edəcək sahibkarlığın inkişa-
fı ilə bağlı verdiyi fərmanlarla əlaqədar 
daxili nəzarət sisteminin qabaqcıl dün-
ya təcrübəsinə uyğun tərzdə qurulması 
ölkəmizdə daxili audit peşəsinin tətbiqi-
ni zərurətə çevirmişdir. 
Daxili auditin tətbiqi nəticəsində idarəet-
məyə böyük diqqət, riskin qiymətlən-
dirilməsinin təkmilləşmiş metodları, 
qanun pozuntusu hallarının azalması, 
səmərəliliyin artması, vəsaitlərə qənaət 
olunması, maliyyə hesabatlarının yük-
sək etibarlılığı və aktivlərin qorunması 
kimi nəticələr əldə edilir. Bütün göstə-
rilənlərlə əlaqədar olaraq,  nəzarət siste-
minin daha da təkmilləşdirilməsi, daxi-
li auditin genişləndirilməsi məqsədilə 
müvafiq beynəlxalq təcrübənin öyrənil-
məsi zərurəti yaranır. Azərbaycan Res-
publikasının Auditorlar Palatası da bir 
çox beynəlxalq audit qurumları, o cüm-
lədən 1941-ci ildə daxili audit sahəsində 
ilk peşə birliyi kimi qurulmuş beynəlxalq 
Daxili Auditorlar İnstitutu (ABŞ) ilə bu 
istiqamətdə məqsədyönlü iş aparmışdır. 
Həmin işin ilkin nəticəsi olaraq, Daxili 
Auditorlar İnstitutu İdarəetmə Şurasının 
1999-cu il 26 iyun tarixində keçirilmiş 
iclasında Azərbaycan Respublikası Au-
ditorlar Palatasının müraciəti əsasında 
ölkəmizdə Daxili Auditorlar İnstitutunun 
“Audit-Azərbaycan” bölməsinin yaradıl-
ması haqqında qərar qəbul edilmişdir.
“Audit-Azərbaycan” bölməsi iqtisadi 
islahatlar çərçivəsində daxili auditor 
peşəsinin zəruriliyi nəzərə alınaraq, 
ölkəmizdə daxili auditor peşəsinin ya-
yılması və inkişaf etdirilməsi, daxili 
audit standart və normalarının işlənib 
hazırlanması, təkmilləşdirilməsi, daxili 
auditorların peşə müstəqilliyinin təmin 
edilməsi və mənafelərinin qorunması, 
peşəkarlıqlarının artırılması məqsədilə 
yaradılmışdır.
Fəaliyyət göstərdiyi müddət ərzində 
“Audit-Azərbaycan” bölməsi ölkədə 
aparılan iqtisadi islahatlar çərçivəsin-
də nazirlik, komitə və birliklərdə nə-
zarət-təftiş idarələrinin ləğv olunduğu 
bir şəraitdə daxili audit sisteminin bey-
nəlxalq Daxili Auditorlar İnstitutunun 
işləyib hazırladığı göstərişlərə və nor-
mativ sənədlərə uyğun tərzdə qurulma-
sı, Azərbaycanda daxili auditor peşəsi-
nin yayılması sahəsində xeyli iş görmüş, 
bunun nəticəsi olaraq, bir çox nazirlik, 
müəssisə və təşkilatların nümayəndələ-
ri bölmənin üzvlüyünə qəbul edilərək 
Daxili Auditorlar İnstitutunun sertifika-
tını almışlar. 
Beynəlxalq əlaqələrin inkişaf etdirilməsi 
və mütərəqqi dünya təcrübəsinin öyrənil-
məsi istiqamətində “Audit-Azərbaycan” 
bölməsi nümayəndələrinin beynəlxalq 
tədbirlərdə iştirakına böyük diqqət ye-
tirilmişdir. Bu məqsədlə bölmənin nü-
mayəndə heyətləri IIA-nın keçirdiyi bir 
neçə tədbirdə fəal iştirak etmiş və peşə-
nin inkişafı baxımından zəngin təsərrü-
fat, əhəmiyyətli material və sənədlərlə 

Azərbaycan Respublikasına qayıtmışlar. 
O cümlədən 2000-ci ilin may ayında İs-
tanbulda keçirilən “EURO-2000” Avropa 
Daxili Audit Konfransında və IV Türkiyə 
Daxili Audit Konqrensində, iyun ayın-
da Amerika Birləşmiş Ştatlarının Nyu-
York şəhərində IIA-nın 59-cu beynəlxalq 
konfransında və oktyabr ayında Berlin 
şəhərində Daxili Auditorlar İnstitutu-
nun təşkil etdiyi “Qlobal forum-2000” 
məclisində bölmənin üst-üstə 9 üzvü 
iştirak etmişdir. Həmin tədbirlər barə-
də məlumat ölkənin kütləvi informasiya 
vasitələrində geniş əks etdirilmiş, xarici 
səfərlər zamanı əldə olunmuş metodik 
materialların, sənədlərin məqsədyönlü 
istifadəsi və bölmə üzvlərinə çatdırılma-
sı üçün bir sıra işlər görülmüşdür.
Dünya audit təcrübəsi və metodlarında 
meydana gələn dəyişikliklər, bunun-
la yanaşı səhmdarlar, idarə rəhbərləri 
və digər maraqlı tərəflərin tələblərinin 
artması ilə əlaqədar 1999-cu ildə Daxili 
Auditorlar İnstitutu daxili audit stan-
dartlarının və Etika Məcəlləsinin yeni 
redaksiyada nəşr edilməsini qərara al-
mışdır. IIA tərəfindən aparılan məqsəd-
yönlü iş nəticəsində 2001-ci ilin əvvə-
lində işıq üzü görən yeni standartlarda 
müstəqillik, obyektivlik, səriştəlilik və 
lazımi peşəkar yanaşma kimi əsas prin-
siplər əks olunmaqla, daxili auditin həc-
mi, riskin qiymətləndirilməsi, keyfiy-
yətin planlaşdırılması və təminatı kimi 
məsələlər yenidən nəzərdən keçirilərək 
daha geniş şəkildə şərh olunmuşdur. 
Daxili auditorların fəaliyyət xüsusiy-
yətlərini və peşənin etik qaydalarını 
müəyyənləşdirmək baxımından ölkə-
mizdə fəaliyyət göstərən mütəxəssislər 
üçün böyük əhəmiyyət kəsb edən həmin 
sənədlər “Audit - Azərbaycan” bölmə-
si tərəfindən tərcümə edilmiş və IIA ilə 
razılaşdırılaraq 2001-ci ilin noyabrında 
“Daxili audit standartları” adı altında 
kitab şəklində nəşr etdirilmişdir. Belə-
liklə, Azərbaycanda daxili auditorların 
praktik fəaliyyətlərini qurarkən istinad 
edə biləcəkləri əsas nəzəri baza yaradıl-
mışdır. “Audit - Azərbaycan” ictimai bir-
liyi öz qarşısına ölkəmizdə daxili auditor 
peşəsinin yayılması və inkişaf etdirilmə-
si, daxili auditorlar arasında peşə mü-
nasibətlərinin gücləndirilməsi, onların 
mənafelərinin və müstəqilliyinin qorun-
ması, peşənin standart və normalarının 
işlənib hazırlanması, təkmilləşdirilməsi 
məqsədlərini qoymuş və istiqamətdə 
fəaliyyətini inamla davam etdirmişdir. 
Müəssisə və təşkilatlarda daxili audit 
xidmətinin mövcudluğunun, keyfiyyətli 
və tələblərə cavab verən şəkildə fəaliy-
yətinin əsasını kadr hazırlığı, mütəxəssis 
təcrübəsi, biliyi və səriştəsi amili təşkil 
etmişdir. Bu baxımdan, daxili audit xid-
mətinin təşəkkülü və inkişafına nail ol-
manın ən mühüm prinsiplərindən biri 
peşəkar daxili auditorların hazırlanması 
olmuşdur.
Azərbaycanda daxili auditin tətbiqi zə-
rurəti də ilk dəfə olaraq “Korrupsiyaya 
qarşı mübarizə üzrə Dövlət Proqramın-

da (2004-2006-cı illər)” əksini tapmışdır. 
Layihəsi Auditorlar Palatası tərəfindən 
hazırlanmış “Daxili audit haqqında” 
Azərbaycan Respublikasının Qanunu 
Prezident İlham Əliyevin qanunverici-
lik təşəbbüsü ilə  2007-ci il 22 may ta-
rixində Milli Məclisdə qəbul edilmişdir.
MDB ölkələri arasında birinci olaraq 
Azərbaycanda daxili auditor fəaliyyəti-
nin həyata keçirilməsi qanunvericiliklə 
hüquqi təsbitini tapmışdır. “Daxili audit 
haqqında” Qanun Azərbaycan Preziden-
ti cənab İlham Əliyevin şəffaflığın təmin 
olunması və korrupsiyaya qarşı müba-
rizə strategiyasının hüquqi təməlində 
özünəməxsus yer tutmaqla, ölkəmizin 
beynəlxalq aləmdə nüfuzunun artması-
na da əvəzedilməz bir töhfədir.
Bu qanunla daxili auditin hüquqi sta-
tusu, prinsipləri, məqsədləri və həyata 
keçirilmə mexanizmləri ətraflı şəkildə 
tənzimləndi. Qanun həm dövlət, həm də 
qeyri-dövlət sektorlarında daxili audit 
fəaliyyətinin təşkili üçün vahid norma-
tiv baza yaratdı və bu sahədə beynəlxalq 
təcrübəyə uyğun hüquqi çərçivənin for-
malaşmasına imkan verdi.
Beləliklə, audit sisteminin bir qolu kimi, 
daxili audit müasir daxili nəzarət for-
ması və müəssisənin daxili nəzarət sis-
teminin tərkib hissəsi olaraq aktivlərin 
və uçot məfhumlarının qorunmasını, 
əks etdirilmiş maliyyə-təsərrüfat əmə-
liyyatlarının düzgünlüyünü, tamlığını 
və müvafiqliyini, həmçinin vaxtında 
düzgün maliyyə hesabatının hazırlan-
masını təmin edir və məqsədi müəssisə-
nin idarəetmə sisteminin səmərəliliyinin 
qiymətləndirilməsidir.
Müasir idarəetmə sistemində şəffaflıq, 
hesabatlılıq və səmərəlilik əsas meyar-
lardan hesab olunur. Bu prinsiplərin 
təmin edilməsində daxili audit xüsusi 
rol oynayır. Daxili audit yalnız yoxlama 
mexanizmi deyil, həm də idarəetmə pro-
seslərinin təkmilləşdirilməsinə, risklərin 
vaxtında aşkarlanmasına və resursların 
optimal istifadəsinə xidmət edən mü-
hüm idarəetmə alətidir.
İctimai həyatın əhəmiyyətli elementi 
olan daxili audit öz funksiyalarını düz-
gün müəyyənləşdirməli və düzgün yerinə 
yetirməlidir. Daxili auditin təsərrüfat su-
byektlərinin dayanıqlığının təmin olun-
masında, rəhbərliyə düzgün və vaxtında 
məlumat verilməsi və iqtisadi proseslərin 
düzgün aparılmasında, düzgün qərarla-
rın qəbul edilməsində böyük rolu vardır. 
Daxili audit, eyni zamanda, son illərdə 
bütün dünyada böyük bir problemə çev-
rilmiş şəffaflığın artırılmasında, korrup-
siyaya qarşı mübarizədə də böyük rol oy-
nayır. Bütün bunların həyata keçirilməsi 
üçün, daxili auditin öz rolunu lazımi sə-
viyyədə yerinə yetirməsi üçün daxili au-
dit özü də təkmilləşməlidir.
Geniş mənada isə daxili audit qəbul 
edilmiş idarəetmə qərarlarının əsaslılı-
ğını və səmərəliliyini qiymətləndirmək, 
kənarlaşmaları və əlverişli olmayan və-
ziyyətləri aşkara çıxarmaq, müəssisə və 
təşkilatın fəaliyyətində risklərin aradan 

qaldırılması, azaldılması və idarə olun-
ması üzrə qərarların qəbul edilməsi 
üçün rəhbərliyi vaxtında məlumatlan-
dırmaq məqsədilə müəssisə və təşkilatın 
işinin müntəzəm müşahidəsi və yoxlanıl-
ması sistemidir. Başqa sözlə desək, daxi-
li audit elə bir əks-əlaqə formasıdır ki, 
müəssisə və təşkilatın idarəetmə orqanı 
idarə edilən obyektin həqiqi vəziyyəti və 
idarəetmə qərarlarının həyata keçirilməsi 
barədə lazımi məlumatları onun vasitə-
silə əldə edir. Eyni zamanda, daxili audit 
tədricən yalnız nəzarət funksiyalarını ye-
rinə yetirməkdən əl çəkib getdikcə daha 
çox dərəcədə müəssisə və təşkilatın işinin 
səmərəliliyini qiymətləndirmək üzrə qə-
rarların qəbul edilməsi üçün informasiya-
nın əldə edilməsinə istiqamətlənir.
Beynəlxalq təcrübə göstərir ki, güclü 
daxili audit sistemi olmayan təşkilatlarda 
fəaliyyətin səmərəliliyinin azalması, icra 
intizamının zəifləməsi, maliyyə və inzibati 
risklərin artması qaçılmazdır. Beynəlxalq 
standartlarda da vurğulandığı kimi, daxili 
audit yalnız nəzarət deyil, həm də inkişaf 
və islahatların dayanıqlı təminatıdır. Müa-
sir dövrün tələblərinə uyğun olaraq, daxili 
auditin normativ hüquqi bazasının tək-
milləşdirilməsi və onun inkişafında bey-
nəlxalq təcrübənin öyrənilməsi zəruridir.
Azərbaycan Respublikasının Auditor-
lar Palatasında 2025-ci ilin 17 sentyabr 
tarixində daxili auditin aparılması üzrə 
yeni Təlimatın təsdiq edilməsi məhz bu 
baxımdan mühüm əhəmiyyət daşıyır. 
Yeni sənəd beynəlxalq təcrübəyə əsas-
lanaraq hazırlanıb və qurumun daxili 
idarəetmə sisteminin gücləndirilmə-
sinə, fəaliyyətin daha səmərəli və şəffaf 
təşkilinə xidmət edir. Təlimatın hazır-
lanmasında Beynəlxalq Mühasiblər Fe-
derasiyasının (IFAC), Daxili Auditorlar 
İnstitutunun (IIA), həmçinin INTOSAI 
və COSO-nun qəbul etdiyi beynəlxalq 
standart və prinsiplər əsas götürülüb. 
Bununla yanaşı, Azərbaycan Respubli-
kasının mövcud qanunvericilik bazası da 
nəzərə alınıb. Təlimat həm daxili auditin 

məqsəd və vəzifələrini dəqiq müəyyən-
ləşdirir, həm də struktur bölmələrin işi-
nin qiymətləndirilməsi, icra intizamına 
nəzarət və hesabatlılıq mexanizmlərini 
aydın şəkildə tənzimləyir.
Beləliklə, yeni təlimatın tətbiqi Audi-
torlar Palatasında idarəetmənin müasir 
tələblərə uyğunlaşdırılmasına, fəaliyyə-
tin beynəlxalq standartlara inteqrasiya-
sına geniş imkanlar açır.
Təlimata əsasən, daxili auditin məqsədi 
struktur bölmələrin fəaliyyətinin qanun-
vericiliyə və daxili qaydalara uyğunlu-
ğunu təmin etmək, əməkdaşların vəzifə 
borclarının icra vəziyyətini qiymətlən-
dirmək, səmərəliliyi artırmaq, riskləri və 
uyğunsuzluqları vaxtında müəyyənləş-
dirməkdən ibarətdir. Bu yanaşma Pala-
tanın daxili idarəetmə sisteminin möh-
kəmləndirilməsinə və resurslardan daha 
səmərəli istifadəyə imkan verəcək.
Çevik və mütərəqqi daxili audit sitemi-
nin qurulması səmərəli daxili nəzarət 
mühitinin formalaşmasının təminatıdır. 
Odur ki, iş proseslərinin fəaliyyətinə 
cari və operativ nəzarətin təmin olun-
ması məqsədilə Auditorlar Palatasında 
daxili auditin aparılması üzrə yeni Təli-
matın təsdiqi idarəetmənin daha şəffaf, 
səmərəli və müasir standartlara uyğun 
təşkilinə mühüm töhfədir. Bu addım Pa-
latanın fəaliyyətində hesabatlılıq və mə-
suliyyətlilik prinsiplərini daha da güc-
ləndirəcəkdir.
Ölkə iqtisadiyyatının azad bazar mü-
nasibətləri prinsiplərinə əsasən inkişaf 
etdirilməsi, dünya iqtisadi sisteminə 
inteqrasiyanın sürətləndirilməsi və 
bütövlükdə cəmiyyətimizin demokra-
tikləşməsi müstəqil, təminatverici və 
məsləhətverici fəaliyyət olan daxili au-
ditin beynəlxalq standartlara uyğun, 
müstəqil, obyektiv, idarəetmə prose-
sində məsləhət-konsaltinq funksiyası-
nı əhatə edəcək şəkildə təşkil və tətbiq 
olunmasını tələb edir.
P.S. 1999-cu ildə təsis olunmuş və ABŞ-
nin Azərbaycandakı sabiq fövqəladə və 
səlahiyyətli səfiri Stenli Eskuderonun iş-
tirakı ilə həmin ilin sentyabr ayında təq-
dimatı keçirilmiş az bir müddət ərzində 
Avropa və Asiya Daxili Auditorlar İns-
titutuna üzvlüyə qəbul edilmiş, bir çox 
beynəlxalq konfrans və simpoziumlar-
da üzvlərinin məruzə ilə çıxış etdikləri, 
məhsuldar fəaliyyətinə və sürətli inkişa-
fına görə Beynəlxalq Daxili Auditorlar 
İnstitutunun ödüllərinə layiq görülmüş 
Daxili Auditorlar İnstitutunun “Au-
dit-Azərbaycan” bölməsi heç bir səbəb 
olmadan həmin beynəlxalq İnstitutun 
o vaxtkı rəhbərliyinin həyata keçirdiyi 
ikili standartlar ucbatından fəaliyyətini 
dayandırmalı olmuş və hələ də ölkəmiz 
həmin İnstitutda üzvlüyünü tam bərpa 
edə bilməmişdir.
Dünya iqtisadiyyatına uğurla qovuşan 
və artıq dünyanın sayılıb-seçilən ölkələ-
rindən birinə çevrilmiş ölkəmizdə daxili 
auditin belə aqibəti ilə heç cürə barış-
maq olmaz. Fikrimizcə, “Daxili audit” 
haqqında  MDB məkanında ilk dəfə 
qanun qəbul edilmiş və yuxarıda göstə-
rilən möhtəşəm uğurlara imza atmış 
Azərbaycan daxili auditorlarının yeni-
dən həmin qurumda ləyaqətlə təmsil 
olunmaları üçün real addımlar atılması-
nın vaxtı çatmışdır.

Şəfiqə Əsgərova,
Azərbaycan Respublikası 

Auditorlar Palatasının daxili auditoru

Azərbaycanın müxtəlif şəhər və rayonlarında yer-
ləşən dövlət əmlaklarının qiymətləndirilməsi işlə-
rinə başlanılır.
İqtisadiyyat Nazirliyi yanında Əmlak Məsələləri 
Dövlət Xidməti artıq bununla bağlı müvafiq işlərə 
start verib.
Belə ki, görüləcək işlər çərçivəsində ölkənin müxtə-
lif şəhər və rayonlarında qanunvericiliyə uyğun ola-
raq Kiçik dövlət müəssisə və obyektlərinin, o cüm-
lədən daşınar dövlət əmlaklarına baxış keçirilməsi, 

ərazi üzrə monitorinqlərin təşkil edilməsi, yerləşmə 
mövqeyinin müəyyən edilməsi, fotoşəkillərin çə-
kilməsi və real bazar dəyərinə uyğun qiymətləndi-
rilməsi, eləcə də dövlət müəssisə və təşkilatlarının 
balansında olan və hərraca çıxarılacaq nəqliyyat va-
sitələrinin qiymətləndirilməsi işləri aparılacaq.
Dövlət xidməti hazırda sözügedən işləri icra edəcək 
şirkəti müəyyənləşdirməkdədir.
Eyni zamanda qurum görüləcək işlərin 899 986 ma-
nata başa gələcəyini proqnozlaşdırıb.

İşğaldan azad edilmiş ərazilərə Böyük Qayıdışa 
dair Dövlət Proqramına uyğun olaraq, bölgədə 
biznesə başlamaq və sahibkarlıq fəaliyyətini 
genişləndirmək istəyən biznes subyektlərinə 
Kiçik və Orta Biznesin İnkişafı Agentliyi (KO-
BİA) tərəfindən informasiya və məsləhət xid-
mətinin göstərilməsi, biznes planların hazırlan-
masına dəstək davam etdiriləcək. Ehtiyacı olan 
şəxslər agentliyin ödənişsiz biznes təlimlərinə 
cəlb olunacaqlar.
Bu barədə KOBİA-dan AZƏRTAC-ın sorğusu-
na cavab olaraq bildirilib.
Qeyd edilib ki, hazırda bölgədə yaşayan və qa-
yıdacaq vətəndaşların, xüsusilə də gənclərin, 
qadınların və əlilliyi olan şəxslərin sahibkarlıq 
fəaliyyətinə cəlb olunması üçün sahəvi və ma-
arifləndirmə görüşləri davam etdiriləcək, ehti-
yacları və təklifləri aidiyyəti qurumlara çatdı-
rılacaq.
2023-cü ildən KOBİA və tərəfdaşların birgə icra 
etdiyi “Qarabağ KOB-ları” layihəsinin davam 
etdirilməsi də nəzərdə tutulur. Məlumat üçün 

qeyd edək ki, indiyədək Bakı, Abşeron, Sumqa-
yıt, Şamaxı, İsmayıllı, Mingəçevir, Zaqatala, 
Gəncə, Bərdə, Goranboy ilə yanaşı, Şuşa, Xoca-
lı, Füzuli, Laçın, Zəngilan rayonlarından ümu-
milikdə 220 nəfər bu layihəyə cəlb olunub. Ar-
tıq onların bir qismi biznes təlimlərini uğurla 
başa vuraraq, seçdikləri fəaliyyət sahəsi üzrə 
Dövlət Məşğulluq Agentliyi tərəfində lazımi 
avadanlıqlarla təmin ediliblər. 

Azərbaycan Mərkəzi Bankı (AMB) əmək bazarı 
üzrə sorğu və təhlil xidmətləri aparacaq.
Tənzimləyici qurum hazırda bununla bağlı müva-
fiq işlərə başlayıb.
AMB hazırda sözügedən işləri yerinə yetirəcək 
şirkəti müəyyənləşdirməkdədir.
Eyni zamanda AMB əmək bazarı üzrə sorğu və 
təhlil xidmətlərinin aparılmasının 90,3 min manata 
başa gələcəyini proqnozlaşdırıb.

17 Noyabr – Milli Dirçəliş Günü münasibətilə 
Azərbaycan xalqını təbrik edir, xalqımızın həmrəyliyinin və 

dövlət müstəqilliyimizin əbədi olmasını diləyirik.

Cari ilin oktyabrın 1-dən bazar-
lara vergi nəzarətinin təmin edil-
məsi ilə bağlı Vergi Məcəlləsinə 
dəyişikliklər qüvvəyə minib. Də-
yişikliklərin məqsədi nədir?
Dövlət Vergi Xidmətindən ve-
rilən məlumata görə, bu dəyi-
şikliklər bazarlarda fəaliyyət 
göstərən şəxslərin qanunverici-
liyə uyğun leqal şəkildə fəaliyyət 

göstərməsini təmin etməyə və 
qanunsuz sahibkarlığın qarşısını 
almağa yönəlib.
Dəyişikliklərə əsasən, bazarlar-
da icarəçilərin faktiki fəaliyyət 
göstərməsi yalnız onların icarəyə 
götürdükləri obyektlərin vergi 
orqanında uçota alınmasından 
sonra mümkündür. Bu öhdəlik 
bazar mülkiyyətçiləri tərəfindən 
təmin edilməlidir.
Qanunvericiliyin yeni tələblərinə 
görə, bazar mülkiyyətçiləri icarə 
müqaviləsinə xitam verilmiş, fəa-
liyyətini dayandıran və ya davam 
etdirən vergiödəyiciləri barədə 
məlumat formasını rübdə 1 dəfə 
vergi orqanlarına təqdim etməli-
dirlər.
Eyni zamanda, həmin dövrdən 
etibarən növbəti 6 ay ərzində 
bazar mülkiyyətçiləri vergi orqa-
nında uçota alınmamış təsərrüfat 
obyektlərinin (mağaza, ticarət 
obyekti, anbar) və həmin obyekti 
icarəyə götürən şəxslərin uçota 

alınmasını təmin etməlidirlər.
Sözügedən dəyişikliklərin əsas 
məqsədi qeyri-qanuni, uçotsuz 
fəaliyyət göstərən, istehlakçı 
hüquqlarını pozan sahibkarların 
fəaliyyətinin qarşısının alınması 
və onların vergi uçotuna alınma-
sını təmin etməkdir. Nəzərə çat-
dıraq ki, vergi uçotundan kənar 
fəaliyyət göstərən bazarlarda alış 
zamanı çox zaman ödəniş sənəd-
ləri (çek, qəbz) təqdim edilmir. 
Bu isə istehlakçının hüquqları-
nın pozuntusuna, malların də-
yişdirilməsi və ya qaytarılması 
zamanı problemlərin yaranma-
sına səbəb olur. Yeni mexanizm 
isə bu problemlərin qarşısını al-
maqla istehlakçı hüquqlarının 
qorunmasına və şəffaf bazar mü-
nasibətlərinin formalaşmasına 
xidmət edəcək. Ümumilikdə isə 
bu sahədə həyata keçirilən təd-
birlər iqtisadi artıma və sosial 
rifahın yüksəlməsinə töhfə verə-
cək.

Bu sözləri İqtisadiyyat Nazirli-
yi yanında Dövlət Vergi Xidmə-
tinin rəisi Orxan Nəzərli Milli 
Məclisin İqtisadi siyasət, sənaye 
və sahibkarlıq komitəsinin icla-
sında “Vergi Məcəlləsində dəyi-
şiklik edilməsi haqqında” qanun 
layihəsinin müzakirəsi zamanı 
çıxış edərkən deyib.
DVX rəisi bildirib ki, Vergi Mə-
cəlləsinə təklif olunan dəyişiklik-
lər ölkəmizin iqtisadi siyasətində 
həyata keçirilən islahatların növ-
bəti mərhələsini əks etdirir. Bu 
dəyişikliklər həm vergi inzibat-
çılığının sadələşdirilməsini, həm 
də sahibkarlıq mühitinin daha 
da yaxşılaşdırılmasını hədəflə-
yir. Qlobal trendlər, rəqəmsal 
transformasiya və fiskal siyasətin 
dayanıqlılıq prinsipləri nəzərə 
alınmaqla hazırlanan bu təkliflər, 
vergi ödəyicilərinin yükünün op-
timallaşdırılmasına və dövlət gə-
lirlərinin sabitliyinin təmin edil-
məsinə xidmət edir.
Hazırlanmış dəyişikliklər pake-
ti 2026-cı ildən etibarən tətbiqi 
nəzərdə tutulan büdcə-fiskal 
çərçivə ilə uzlaşdırılıb. Bununla 
yanaşı, təkliflər “2022–2026-cı il-
lərdə sosial-iqtisadi inkişaf Stra-
tegiyası”na uyğun olaraq dövlət 
büdcəsinin dayanıqlığının təmin 
edilməsi, strateji sahələrin inki-
şafının stimullaşdırılması, inves-
tisiya mühitinin və kapital qo-
yuluşlarının artırılması hədəfləri 
nəzərə alınmaqla hazırlanıb. La-
yihədə ölkə Prezidentinin müva-
fiq fərman və sərəncamlarından 

irəli gələrək Naxçıvan Muxtar 
Respublikasının sosial-iqtisadi in-
kişaf proqramı çərçivəsində vergi 
və sosial sığorta güzəştlərinin tət-
biqi, balıqçılıq və kənd təsərrüfatı 
sektoruna dövlət dəstəyinin ge-
nişləndirilməsi kimi tapşırıqlar 
da nəzərə alınıb. Təkliflər layihəsi 
həmçinin muzdlu iş üzrə möv-
cud vergi güzəştlərinin 2026-cı 
ildən sonrakı dövrə tənzimlən-
məsi, aksiz siyasətinin beynəlxalq 
tələblərə uyğunlaşdırılması, yer-
li avtomobil istehsalının təşviqi, 
idxaldan asılılığın azaldılması və 
daxili bazarın qorunması, vergi 
nəzarətinin və şəffaflığın artırıl-
ması, eləcə də qanunsuz sahib-
karlıqla mübarizənin gücləndiril-
məsini nəzərdə tutur.
Layihə 3 əsas blokdan ibarət ol-
maqla ümumilikdə 45 maddə 
üzrə 145 dəyişiklik təklifini əhatə 
edir. Layihənin əsas istiqamətləri 
investisiya mühitinin və sahib-
karlıq fəaliyyətinin stimullaşdırıl-
ması, sahibkarlıq subyektlərinin 
vergi yükünün azaldılması, vergi 
daxilolmalarının və büdcə gəlir-
lərinin səmərəli tənzimlənməsi, 
vergi nəzarəti mexanizminin tək-
milləşdirilməsi və “kölgə iqtisa-
diyyatı” ilə mübarizənin güclən-
dirilməsindən ibarətdir.
Dəyişikliklər iqtisadiyyatın bir sıra 
strateji sektorlarını – yerli avtomo-
bil istehsalı, gəmiqayırma, neft-
qaz sənayesi, dövlət - özəl sektor 
tərəfdaşlığı, balıqçılıq, kənd təsər-
rüfatı, ictimai iaşə və əmək bazarı-
nı əhatə edir. 

Bu istiqamətlər üzrə vergi siyasə-
tinin çevikləşdirilməsi və güzəşt 
mexanizmlərinin tətbiqi iqtisadi 
aktivliyi artırmaq, ixrac potensialı-
nı genişləndirmək və dövlət gəlir-
lərinin sabitliyini qorumaq məqsə-
di daşıyır.
İnvestisiya mühitinin və sahibkar-
lıq fəaliyyətinin təşviq edilməsi, 
sahibkarlıq subyektlərinin vergi 
yükünün azaldılması istiqamə-
tində regionların, xüsusilə Nax-
çıvan Muxtar Respublikasının və 
işğaldan azad edilmiş ərazilərin 
sosial-iqtisadi inkişafına xüsusi 
diqqət yetirilib.
Eyni zamanda, işğaldan azad edil-
miş ərazilərdə fəaliyyət göstərən, 
lakin mərkəzləşdirilmiş qaydada 
uçota alınan iri vergi ödəyicilə-
rinin həmin ərazilərin rezidenti 
kimi tanınması və güzəştlərdən 
yararlanması bu bölgələrin inves-
tisiya cəlbediciliyini, ixrac poten-
sialını və infrastruktur inkişafını 
daha da gücləndirəcək.
DVX rəisinin sözlərinə görə, daha 
bir sıra güzəştlər var ki, onlar da 
real iqtisadiyyata müsbət dinami-
ka verəcək.
Bunlar kənd təsərrüfatı üzrə 
güzəştlərin balıqçılıq məhsulla-
rına şamil olunması, ictimai iaşə 
sahəsində nağdsız dövriyyəyə 
görə vergi güzəştlərinin tətbiqi 
fiziki şəxslərin xaricdən əldə et-
diyi dividendlərə vergi endirimi, 
media və dövlət sektoruna aid 
digər güzəştlərin müddətinin 
uzadılmasıdır. Nəhayət daha bir 
istiqamət vergi nəzarəti mexaniz-
minin təkmilləşdirilməsi, kölgə 
iqtisadiyyatına qarşı mübarizənin 
davam etməsi olacaq. 
Vergi Məcəlləsinə təklif olunan 
dəyişikliklərin gözlənilən nəti-
cələri və təsirləri barədə danışan 
DVX rəisi qeyd edib ki, layihənin 
dövlət büdcəsinə təsirləri aidiyyə-
ti dövlət qurumları ilə birgə mü-
zakirə edilib. Dəyişikliklərin nə-
ticəsində dövlət büdcəsinə əlavə 
623 mln. manat vəsaitin daxil ol-
ması proqnozlaşdırılır.

2025-ci ilin noyabr ayının 1-nə 
respublika üzrə uçotda olan 
1.660.182 vergi ödəyicisinin 
86,8 faizi fiziki şəxslər, 13,2 faizi 
hüquqi şəxslər və digər təşkilat-
lar olub. Ötən ilin müvafiq dövrü 
ilə müqayisədə vergi ödəyiciləri-
nin ümumi sayı 4,8 faiz, o cümlə-
dən fiziki şəxslərin sayı 4,5 faiz, 
hüquqi şəxslərin sayı isə 7,0 faiz 
artıb.
Noyabr ayının 1-nə qeydiyyatda 
olan kommersiya qurumlarının 
sayı 2024-cü ilin eyni dövrünə 
nisbətən 7,7 faiz artaraq 202.088 
vahid təşkil edib. 2025-ci ilin yan-
var - oktyabr aylarında 12.042 
kommersiya qurumu dövlət qey-
diyyatından keçib ki, onların 88,7 

faizi yerli investisiyalı, 11,3 faizi 
isə xarici investisiyalıdır.
Dövlət qeydiyyatında olan kom-
mersiya hüquqi şəxslərin 91,9 fa-
izi məhdud məsuliyyətli cəmiy-
yət, 1,1 faizi səhmdar cəmiyyət, 
1,1 faizi kooperativ və s. forma-

larda yaradılıb.
Kommersiya qurumlarının 84,9 
faizi elektron qaydada qeydiyya-
ta alınıb. Yerli investisiyalı məh-
dud məsuliyyətli cəmiyyətlərin 
e-qeydiyyatının xüsusi çəkisi 
96,3 faiz təşkil edib.

İqtisadiyyat Nazirliyi yanın-
da Dövlət Vergi Xidmətinin 
(DVX) rəisi Orxan Nəzərli 
Azərbaycan Sahibkarlar (İşə-
götürənlər) Təşkilatları Milli 
Konfederasiyasının rəhbərliyi 
və üzv sahibkarlarla görüş ke-
çirib.
Görüşdə sahibkarlıq fəaliy-
yəti üçün əlverişli biznes mü-
hitinin gücləndirilməsi, vergi 
qanunvericiliyində gözlənilən 
dəyişikliklər və dövlət-biznes 
əməkdaşlığının yeni istiqamət-
ləri müzakirə olunub.
DVX rəisi Orxan Nəzərli bil-
dirib ki, sahibkarlarla davam-
lı dialoq vergi inzibatçılığının 
inkişafı və şəffaf biznes mühi-
tinin formalaşdırılması baxı-
mından mühüm əhəmiyyət 
kəsb edir. DVX sahibkarlarla 
açıq və konstruktiv müza-

kirələrə hər zaman önəm verir, 
belə formatlı görüşlər qarşılıqlı 
etimadı möhkəmləndirir, qar-
şıdakı fəaliyyətin daha səmərə-
li planlaşdırılmasına imkan ya-
radır.
DVX rəisi vurğulayıb ki, son 
illərdə vergi sistemində aparı-
lan islahatların əsas hədəfi sa-
hibkarlığın inkişafını təşviq et-

mək, şəffaf və bərabər rəqabət 
mühitini təmin etməkdir. 
Azərbaycan Sahibkarlar Kon-
federasiyasının prezidenti 
Məmməd Musayev DVX-nin 
sahibkarlarla əməkdaşlığa ver-
diyi dəstəyi yüksək qiymət-
ləndirib, son illərdə aparılan 
islahatların biznes mühitinə 
müsbət təsirini vurğulayıb.

2025-ci ilin noyabr ayının 1-nə 
Naxçıvan Muxtar Respublika-
sı üzrə uçotda olan 53.492 ver-
gi ödəyicisinin 94.8 faizi fiziki 
şəxslər, 5,2 faizi hüquqi şəxslər 
və digər təşkilatlar olub. Ötən 
ilin müvafiq dövrü ilə müqa-

yisədə vergi ödəyicilərinin 
ümumi sayı 7,8 faiz, o cümlə-
dən fiziki şəxslərin sayı 8 faiz, 
hüquqi şəxslərin sayı isə 4,7 
faiz artıb.
Qeydiyyatda olan kommersi-
ya qurumlarının sayı ötən ilin 

müvafiq dövrü ilə müqayisədə 
13,3 faiz artaraq 1.713 vahid 
olub. 2025-ci ilin yanvar - ok-
tyabr aylarında kommersiya 
qurumlarının 86,9 faizi elekt-
ron, 13,1 faizi kağız daşıyıcısı 
əsasında qeydiyyata alınıb.

5 noyabr 2025-ci il tarixində 
Mərkəzi Gömrük Hospitalın-
da “Konstitusiya və Suverenlik 
İli”nə həsr olunmuş tədbir keçi-
rilib. Tədbirdə Dövlət Gömrük 
Komitəsi Tibbi Xidmət İdarə-
sinin rəis müavini, t.ü.f.d., do-
sent İsmayıl Əfəndiyev, Mərkəzi 
Gömrük Hospitalının rəis müa-
vini Nahidə Mahmudova, Dövlət 
Gömrük Komitəsi Tibbi Xidmət 
İdarəsinin və Mərkəzi Gömrük 
Hospitalının əməkdaşları və hə-
kim-rezidentlər iştirak ediblər.
Azərbaycan Respublikasının 
Dövlət Himninin səsləndirilməsi 
ilə başlayan tədbirdə Ümummilli 
Lider Heydər Əliyevin və ölkə-
mizin ərazi bütövlüyü və suve-
renliyi uğrunda canlarından keç-
miş şəhidlərimizin əziz xatirəsi 
bir dəqiqəlik sükutla yad edilib.
Açılış nitqi ilə çıxış edən Dövlət 
Gömrük Komitəsi Tibbi Xidmət 
İdarəsinin rəis müavini, t.ü.f.d., 
dosent İsmayıl Əfəndiyev bildirib 
ki, müasir müstəqil Azərbayca-
nın hüquqi, demokratik və dün-
yəvi dövlət kimi formalaşması 
Ümummilli Lider Heydər Əliye-
vin uzaqgörən siyasəti və əvəzsiz 
xidmətləri nəticəsində mümkün 
olub. Onun rəhbərliyi ilə hazır-
lanaraq 1995-ci il noyabrın 12-də 
ümumxalq referendumu yolu 

ilə qəbul edilən Azərbaycan Res-
publikasının Konstitusiyası ölkə-
mizin siyasi, iqtisadi və hüquqi 
inkişafının əsas bünövrəsini for-
malaşdırıb.
Rəis müavini İsmayıl Əfəndiyev 
çıxışında vurğulayıb ki, qəbul 
edilən Konstitusiya humanizm, 
ədalət və demokratiya prinsip-
lərinə əsaslanaraq vətəndaşların 
hüquq və azadlıqlarının təmin 
olunmasına, dövlət idarəçiliyi-
nin təkmilləşdirilməsinə və mil-
li-mənəvi dəyərlərin qorunması-
na mühüm töhfə verib.
Daha sonra Dövlət Gömrük Ko-
mitəsi Tibbi Xidmət İdarəsinin 
Hüquq şöbəsinin inspektoru 

Səmra Qasımova çıxış edərək 
Azərbaycan Respublikasının 
Konstitusiyasının tarixi əhəmiy-
yəti, formalaşma mərhələləri və 
müasir dövrdə dövlət idarəçili-
yində oynadığı rol barədə mə-
ruzə təqdim edib.
Tədbir çərçivəsində iştirakçı-
lar arasında müzakirələr aparı-
lıb, Konstitusiyanın əhəmiyyəti, 
onun cəmiyyət həyatında və döv-
lət idarəçiliyində rolu barədə fi-
kirlər səsləndirilib.

Dilarə Zamanova,
Mərkəzi Gömrük 

Hospitalının 
PR mütəxəssisi

8 Noyabr – Zəfər Günü ərəfə-
sində Dövlət Gömrük Komitə-
sinin Tibbi Xidmət İdarəsinin 
və Mərkəzi Gömrük Hospita-
lının nümayəndə heyəti İkin-
ci Şəhidlər Xiyabanını ziyarət 
edərək Vətən uğrunda canla-
rından keçən, şəhidlik zirvə-

sinə ucalan qəhrəmanlarımı-
zın xatirəsini ehtiramla yad 
ediblər.
Ziyarət zamanı Dövlət Göm-
rük Komitəsinin Tibbi Xidmət 
İdarəsinin rəisi, t.ü.f.d., Əmək-
dar həkim Ceyhun Məmmə-
dov, rəis müavinləri t.ü.f.d., 

dosent İsmayıl Əfəndiyev və 
Şahlar Mirqasım, Mərkəzi 
Gömrük Hospitalının rəisi–baş 
həkimi, t.e.d. Bəxtiyar Musa-
yev, Dövlət Gömrük Komitə-
sinin Tibbi Xidmət İdarəsinin 
və Mərkəzi Gömrük Hospita-
lının qaziləri və əməkdaşları 
şəhid gömrükçü Ülvi Hacıye-
vin, şəhid həkim Turqay Xə-
lilzadənin, eləcə də Vətən uğ-
runda canından keçmiş digər 
şəhidlərin məzarlarını ziyarət 
edərək, üzərinə gül dəstələri 
düzüb, onların əziz xatirəsini 
dərin ehtiramla yad ediblər.
Şəhidlərin xatirəsi hər zaman 
uca tutulacaq, onların adları 
xalqımızın qəlbində əbədi ya-
şayacaq.

Dilarə Zamanova,
Mərkəzi Gömrük 

Hospitalının 
PR mütəxəssisi

Bu günlərdə redaksiyamıza bir 
məktub daxil olub. Məktubu ol-
duğu kimi diqqətinizə çatdırırıq.
“Oğlum Cabirin qəfil ölümü məni 
çox sarsıdıb. Noyabrın 6-da onun 
40 mərasimini də qeyd etdik. 
Ötən  günlər ərzində bizə təsəl-
li verən kim, oğlum haqqında 
xoş sözlər deyən kim, mətbuat-
da başsağlığı verən kim, onunla 
bağlı xatirələrini bölüşən kim... 
Bütün bu səmimi sözlər yaralı 
ürəklərimizə məlhəm olub sanki. 
Cabir Vətənini, dövlətini, millə-

tini ürəkdən sevirdi. Çoxlarının 
sevimlisi idi, həmin o ağır gündən 
bu günə biz bunun şahidi olduq. 
Əminəm ki, Cabirin əziz xatirəsi  
onu sevənlərin qəlbində daim ya-
şayacaq. 
Bütün bu ağrılı, acılı günlər ər-
zində məni, ailəmi tək qoymayan 
dostlara, tanışlara, qohumlara, bu 
ağır anlarımızda yanımızda olub 
kədərimizi bölüşən hər kəsə bir 
daha dərin minnətdarlığımı bil-
dirmək istəyirəm”. 

Qorxmaz İmanov,
AMEA-nın müxbir üzvü, 
Dövlət Mükafatı laureatı,  

iqtisad elmləri doktoru, 
professor 

“AzerGold” QSC tərəfindən ha-
zırlanan “Zəfər” adlı yeni qızıl 
sikkə kolleksiyası təqdim edilib. 
Xatirə kolleksiyası Müzəffər Ali 
Baş Komandan, Prezident İlham 
Əliyevin rəhbərliyi altında rə-
şadətli Azərbaycan Ordusunun 
44 günlük Vətən müharibəsində 
Ermənistan silahlı qüvvələri üzə-
rində əldə etdiyi tarixi Qələbənin 
5 illiyinə ithaf olunub.
“Zəfər” limitli qızıl sikkə kollek-
siyası Azərbaycan xalqının birlik 
və iradəsini, Vətən uğrunda dö-
yüşən qəhrəman oğullarımızın 
şücaətini, eləcə də dövlətimizin 
ərazi bütövlüyünün bərpasını və 
müdrik siyasətin təntənəsini sim-
volizə edir. 
Qızıl sikkənin mərkəzi elemen-
ti Vətən Müharibəsi Memorial 
Kompleksinin əsas komponenti 
olan Zəfər Tağı abidəsidir. Zəfər 
Tağından keçid xalqımızın tarixi 
Qələbəyə doğru irəlilədiyi sim-
volik yolun təcəssümüdür. 44 
ədəd sütun Vətən müharibəsinin 
44 gününü, onun daşıdığı ağac 
azad edilmiş torpaqlarda bərpa 

olunan tarixi köklərimizi, bu gü-
nümüzü və gələcəyimizi simvo-
lizə edir.	
Sikkə üzərində yer alan “8” təs-
viri, Prezident–Xalq–Ordu birliyi 
ilə tarixiləşən 8 Noyabr - Zəfər 
Gününü əks etdirir. Dövlət rəmz-
lərinin əsas elementlərindən biri 
olan səkkizguşəli ulduz orna-
menti sikkəni haşiyəyə almaqla 
qazanılmış Qələbənin əzəmətini 
və əbədiliyini vurğulayır.
Qeyd edək ki, “Zəfər” qızıl sikkə 
kolleksiyası dövlət şirkətinin say-

ca 19-cu məhsuludur. Xatirə sik-
kəsi Azərbaycanda hasil edilən 
qızıldan limitli sayda, hər çeşid 
üzrə - 200 ədəd olmaqla 5,10, 20 
qram və 1 unsiya çəkilərində is-
tehsal edilib. 
Qızıl sikkə kolleksiyası “Azer-
Gold” QSC-nin Bakı şəhəri, 
Bülbül prospekti 3 ünvanın-
da yerləşən Satış və mübadilə 
mərkəzində, həmçinin www.
azergold.gift onlayn satış platfor-
ması vasitəsilə alıcılara təqdim 
edilir.

Xocəvənd rayonunun Hadrut 
qəsəbəsi üzrə yaşıllıq və abad-
laşdırma işləri aparılacaq.
Ağdam, Füzuli və Xocavənd 
rayonlarında Bərpa, Tikin-

ti və İdarəetmə Xidməti artıq 
bununla bağlı müvafiq işlərə 
start verib.
Belə ki, qurum hazırda qəsə-
bədə abadlıq işlərini görəcək 

şirkəti müəyyənləşdirməkdə-
dir.
Eyni zamanda dövlət xidməti 
Hadrut qəsəbəsində görüləcək 
işlərin 2,658 milyon manata 
başa gələcəyini proqnozlaş-
dırıb. Xocavənd rayonunun 
Hadrut qəsəbəsi 2020-ci il ok-
tyabrın 9-da Azərbaycan Or-
dusu tərəfindən işğaldan azad 
edilib. Digər azad edilmiş əra-
zilərdə olduğu kimi Hadrutda 
da tikinti işləri sürətlə davam 
etdirilir, genişmiqyaslı abad-
lıq-quruculuq layihələri icra 
olunur. 

Bu ilin oktyabrın 1-nə Azər-
baycanda fəaliyyət göstərən 
banklar və qeyri-banklar tərə-
findən sənaye və istehsal sek-
toruna qoyulmuş kreditlərin 
həcmi 1,674 milyard manata 
çatıb.
Trend bu barədə Azərbaycan 
Mərkəzi Bankından (AMB) 

məlumat əldə edib.
Məlumata görə, bu göstərici 
aylıq müqayisədə 65,6 milyon 
manat və ya 4,1%, ötən ilin 
eyni dövrü ilə müqayisədə 
isə 173,8 milyon manat və ya 
11,6% çoxdur.
Qeyd edək ki, ümumilikdə, 
bu ilin oktyabrın 1-nə Azər-

baycanda real sektora kredit 
qoyuluşu üzrə kredit portfeli 
31,042 milyard manat təşkil 
edib. Bu da aylıq müqayisədə 
577,2 milyon manat və ya 1,9%, 
2024-cü ilin eyni dövründəki 
göstərici ilə müqayisədə isə 
2,6 milyard manat və ya 9,3% 
artım deməkdir.

“AzerGold” QSC-nin İdarə Heyə-
tinin sədri Zakir İbrahimov, 
“Daşkəsən Dəmir Filiz” (DDF) 
MMC-nin Baş direktoru Cey-
hun Əliyev və “Azerbaijan Me-
tal Company” MMC-nin rəhbər 
heyəti ilə “China Export & Credit 
Insurance Corporation” (Sinosu-
re) və “Sinosteel Equipment & 
Engineering Co., Ltd” (Sinosteel) 
şirkətinin nümayəndələri arasın-
da görüş keçirilib.
Qeyd edək ki, “Sinosure” Çin 
Xalq Respublikasının ixrac-sı-
ğorta agentliyi, “Sinosteel” isə 
mədənçilik,  emal və metallurgi-
ya texnologiyaları sahəsində ixti-
saslaşmış Çin dövlətinə məxsus 
aparıcı “Sinosteel Group Corpo-
ration Limited” sənaye korpora-
siyasının əsas törəmə şirkətlərin-
dən biridir.
Görüş çərçivəsində tərəflər Şəm-
kir rayonu ərazisində tikiləcək isti 
briketlənmiş dəmir (İBD) zavo-
dunun inşasının icrası üçün tex-
niki-iqtisadi əsaslandırma (TİƏ) 
sənədi hazırlanması istiqamətin-
də ilkin müzakirələr aparıb. 
Müzakirələr zamanı layihənin 

texniki detalları ilə yanaşı, maliy-
yələşmə mexanizmlərinin müəy-
yənləşdirilməsi və bu məqsədlə 
əsas kredit vəsaitlərinin Çin baza-
rından cəlb edilməsi məsələlərinə 
də toxunulub. “Sinosure” şirkəti-
nin nümayəndələri təklif olunan 
maliyyə mexanizmini dəstəklə-
diklərini vurğulayıblar. Görüşdə 
tərəflər layihənin icrasına dair 
gələcək əməkdaşlıq istiqamətləri 
ətrafında da geniş fikir mübadilə-
si aparıblar. 
Xatırladaq ki, DDF MMC və Qa-

zaxıstanın “Fonte GreenMet  In-
vestments Fund OEIC Limited” 
şirkəti tərəfindən təsis edilmiş 
“Azerbaijan Metal Company” 
MMC illik 2 milyon ton istehsal 
gücünə malik İBD zavodunun 
maliyyələşdirilməsi, layihələndi-
rilməsi, qurulması və gələcək is-
tismarına məsul olan birgə müəs-
sisədir. Qeyd edək ki, Şəmkir 
rayonu ərazisində tikilməsi plan-
laşdırılan zavodun 2029-cu ilin 
ortalarında istismara verilməsi 
planlaşdırılır.

Başınız sağ olsun, Qorxmaz müəllim! Allah rəhmət eləsin!
Cabir İmanov bizim də sevimlimiz idi. O, hər birimizin qəlbində 
daim gülərüz, şən və hazırcavab “Bakılı oğlan” kimi qalacaq...

“İQTİSADİYYAT”

Fikrət Əmirov adına Gəncə Dövlət 
Filarmoniyasında şanlı Zəfərimizin 
5-ci ildönümünə həsr olunan “Əbədi 
Qardaşlıq” adlı konsert proqramı ke-
çirilib.
Tədbir Azərbaycan Respublikasının 
Mədəniyyət Nazirliyi və Fikrət Əmi-
rov adına Gəncə Dövlət Filarmoniya-
sının birgə təşkilatçılığı, Türkiyənin 
Gəncə şəhərindəki Baş konsulluğu-
nun və Gəncə-Daşkəsən Regional 
Mədəniyyət İdarəsinin dəstəyi ilə baş 
tutub.
Zəfər Gününə həsr olunan təntənəli 
gecədə Gəncə Şəhər İcra Hakimiyyə-
tinin nümayəndələri, Naftalan Şəhər 
İcra Hakimiyyətinin nümayəndələri, 
millət vəkilləri, tanınmış ziyalılar, 
mədəniyyət və incəsənət xadimlə-

ri, eləcə də Türkiyə Respublikasının 
diplomatik nümayəndələri iştirak 
ediblər.
Tədbirdən öncə Türkiyə Respubli-
kasının Milli Müdafiə Nazirliyinin 
Mehteran Birliyi Fikrət Əmirov adına 
Gəncə Dövlət Filarmoniyasının qarşı-
sında yürüş edərək Zəfər marşlarını 
ifa edib.
Mehter sədaları şəhər sakinləri və təd-
bir iştirakçıları tərəfindən böyük coşqu 
ilə qarşılanıb, yürüş iştirakçıları Filar-
moniyanın qarşısından başlayaraq və 
Türk və Azərbaycan dostluğunun sim-
volik abidəsinin qarşısından keçiblər.
Konsertdə çıxış edənlər Zəfər sal-
naməsindən, qəhrəmanlıq tariximiz-
dən və Azərbaycan–Türkiyə dostlu-
ğunun əbədiliyindən bəhs ediblər.

Bədii hissədə tanınmış sənətçilər – 
Xalq artisti Teyyub Aslanov, Zaur 
Gəray, Əməkdar mədəniyyət işçisi 
Mehparə Cəfərova, Vüsal Hacıyev, 
Rüstəm Cəfərov, Pərviz Abdullayev, 
Elmir Pişnamazzadə və Səttar Qəm-
bərov müxtəlif ifaları ilə çıxış edərək 
tamaşaçılara unudulmaz anlar bəxş 
ediblər.
Konsertdə Filarmoniyanın Kamera 
orkestri (Bədii rəhbər – Xalq artisti 
Rafael Bayramov), Xalq çalğı alətləri 
orkestri (Bədii rəhbər – Xəyal Qəhrə-
manov), Filarmoniyanın Rəqs kollek-
tivi (Baletmeyster – Sənan Cavadov) 
və Gəncə–Daşkəsən Regional Mə-
dəniyyət İdarəsi Gəncə şəhər Uşaq 
İncəsənət Məktəbinin “Xəmsə” Na-
ğara İfaçılar Ansamblı (Bədii rəhbər 

– Söhrab İbrahimov) və II Qarabağ 
müharibəsi qazisi Elmar Nəsirovun 
ifası və Zərif Qayıbov adına 5 nömrə-

li Uşaq Musiqi məktəbinin müəllimi 
aşıq İlqar Nəcəfoğlu və saz çalanlar 
ansamblı xüsusi rəng qatıb.
Həmçinin Türkiyə Respublikasının 
Milli Müdafiə Nazirliyinin Mehte-
ran Birliyinin möhtəşəm səhnə çıxışı 
tamaşaçılar tərəfindən gur alqışlarla 
qarşılanıb.
Sonda Fikrət Əmirov adına Gəncə 
Dövlət Filarmoniyasının direktoru 
Xalq artisti Aygün Səmədzadə çıxış 
edərək tədbirdə dəstəyi və əməyi 
olan hər kəsə təşəkkürünü bildirib, 
Azərbaycan–Türkiyə dostluğunun 
mədəniyyət və incəsənət vasitəsilə 
daha da möhkəmləndiyini qeyd edib.
Gecənin sonunda səslənən “Cəngi” 
əsəri tamaşaçılar tərəfindən ayaqüstə 
alqışlarla qarşılanıb.

Azərbaycan Respublikasının Pre-
zidenti İlham Əliyevin müva-

fiq Sərəncamı ilə bu il dahi bəstəkar, 
musiqişünas, pedaqoq, publisist və 
ictimai xadim Üzeyir Hacıbəylinin 
anadan olmasının 140 illiyi ölkə-
mizdə və xaricdə müxtəlif tədbirlərlə 
qeyd edilir. Böyük musiqi xadiminin 
ölməz əsərləri dünyanın məşhur səh-
nələrində səsləndirilir, opera və ope-
rettaları tamaşaya qoyulur.
Oktyabrın 30-da Avstriyanın paytaxtı 
Vyana şəhərindəki “Akzent” Teatrın-
da Üzeyir Hacıbəylinin dünyaşöhrət-
li “Arşın mal alan” operettasının yeni 
quruluşda premyerası keçirilib.
Bu barədə AZƏRTAC-a Mədəniyyət 
Nazirliyindən məlumat verilib. Bildi-
rilib ki, əvvəlcə Azərbaycan Respub-
likası mədəniyyət nazirinin müavini 
Murad Hüseynovun rəhbərlik etdiyi 
nümayəndə heyəti dahi bəstəkarın 
Vyananın Dunay parkında qoyulmuş 
abidəsini ziyarət edərək önünə çiçək 
dəstələri qoyub. Vyanalıların ən se-
vimli məkanlarından olan bu parkda 
bir sıra xalqların görkəmli şəxsiyyət-
lərinin abidəsi ucaldılıb. Görkəmli 

Azərbaycan heykəltəraşı Ömər Elda-
rovun müəllifi olan abidə 2006-cı ildə 
qoyulub və musiqisevərlərin, eləcə 
də soydaşlarımızın tez-tez ziyarət et-
diyi məkana çevrilib.
Sonra teatrın foyesində Üzeyir Ha-
cıbəylinin həyat və yaradıcılığına 
həsr olunmuş fotosərgi açılıb. Vyana-

dakı Azərbaycan Mədəniyyət Mərkə-
zinin rəhbəri Leyla Qasımova çıxış 
edərək Üzeyir Hacıbəylinin Azərbay-
can mədəniyyətində tutduğu mövqe-
dən danışıb.
Mədəniyyət nazirinin müavini Mu-
rad Hüseynov Üzeyir Hacıbəyli ir-
sinin tədqiqi və gələcək nəsillərə 

ötürülməsinin daim diqqət mərkə-
zində saxlanıldığını bildirib. Deyib 
ki, dövlət başçısı tərəfindən bəstəka-

rın 140 illik yubileyinin qeyd edilmə-
si haqqında Sərəncamın imzalanması 
da bu diqqətin bariz nümunəsidir. 
Daha sonra tamaşa nümayiş olunub.
Alman dilində təqdim edilən tamaşa 
tanınmış rejissor Rita Serayniq və 
dirijor, bəstəkar Maykl Şnakın bədii 
rəhbərliyi altında tamamilə yerli ya-
radıcı heyətin iştirakı ilə hazırlanıb. 
Səhnə rəssamı və vizual elementlərin 
dizayneri Kristian Ariel Heredia, ge-
yim rəssamı Vüsal Rəhim, xoreoqrafı 
Suzanne Rietsdir.
Səhnə əsərini Azərbaycan nüma
yəndə heyəti, Vyanada akkreditə 
olunmuş diplomatik korpus, Avstri-
yanın tanınmış teatr və festivallarının 
rəhbərləri, media mənsubları, mu-
siqisevərlər və bu ölkədəki soydaş-
larımız izləyiblər. Hadisələri müasir 
dövrə köçürülərək hazırlanan 112 
yaşlı musiqili komediya sürəkli alqış-
larla qarşılanıb.
Xatırladaq ki, vyanalı sənətsevərlər 
Üzeyir bəyin bu sənət şedevri ilə ilk 
dəfə 2006-cı tanış olublar.


